
1. ОТВАРАЊЕ НА ИЗЛОЖБА
(Изложбениот салон. Во изложбениот салон слушаме музика од Моцарт – Фантазија за пијано во D – moll. Пред изложбениот салон седи чувар кој носи наочари со висок диоптер.  Луѓе доаѓаат на изложбата. Водичот е избезумен.

ВОДИЧОТ

Кој требаше да биде куратор на изложбата?
ЧУВАРОТ:

Молам?

ВОДИЧОТ:

Каде е кураторот? Која е авторката?

ЧУВАРОТ:

Не знам. Не знам.

(Некои луѓе влегуваат.)

ВОДИЧОТ:

Добро вечер. Добро вечер. (кон Чуварот) Ќе полудам. Каталозите ги нема. Кураторот го нема. Авторката не ја познавам! Ќе ми ја уништат репутацијата. Ова е срам за мојата приватна галерија.

ЧУВАРОТ:

Не знам да ви помогнам. Не знам.

ВОДИЧОТ:

Јас им направив и маркетинг, ги рекламирав. Гледај сега колку луѓе доаѓаат. Задржувај ја публиката колку можеш повеќе.

ЧУВАРОТ:
Добро.

(Водичот влегува низ една врата од салонот) 
ЧУВАРОТ:

Ќе ве молам почекајте две-три минути.

(Меѓу публиката е и Девојката.)

ДЕВОЈКАТА:

Зошто баш сега?

ЧУВАРОТ:

Имајте трпение.

ДЕВОЈКАТА:

Јас морам да влезам!

ЧУВАРОТ:

Само момент.

(Се појавува Водичот со ново сако. Во рацете држи значка.)

ВОДИЧОТ:

Стави ми ја.
(На значката пишува КУРАТОР. )
ВОДИЧОТ:

Можете да влезете!

ДЕВОЈКАТА:
Конечно ви текна!


ВОДИЧОТ:

Добре дојдовте на првата изложба на младата сликарка Срна Тнокова. Ова е нејзина дипломска работа која се вика „Забеган свет “. 

( Девојката се се обидува да помине меѓу луѓето.)
ДЕВОЈКАТА:

Чекајте!

(На изложбата се поставени пет слики на историски ликови и инсталација која го претставува 21 век. На сликите се насликани Хитлер, Јованка Орлеанка, Шекспир, Самурај и Партизанка.  Хитлер на едната рака има кукаст крст, Јованка Орлеанка има крст на градите и меч во рацете, Шекспир го држи черепот на Јорик во кој има ставено перо за пишување, Самурајот држи катана во рацете и Партизанката носи капа со петокрака. Инсталацијата е модерна и урбана, на средина има поставено лап топ од кој доаѓа музиката на Моцарт, а до него шише од кока-кола и чаша со амблемот на кока-кола. Изложбата има наслов „Забеган свет“.  Во изложбениот салон има убава голема клупа за да може некој да седне и да гледа во сликите. Девојката, урбано облечена, се обидува да се пробие меѓу публиката до Водичот, но не успева.)
ВОДИЧОТ:

Јас сум вашиот Куратор. Вие сте мојата публика. Јас сум тука да ви го објаснам тоа што нема да го разберете. Се што сакате можете да ме прашате.

 (Водичот културано ја води публиката, но често прави испади. Им ги зема поканите на едни од посетителите.)

ВОДИЧОТ:

Мислев дека се моите.
(На еден брачен пар им ги зема поканите и ги заменува со другиот брачен пар.)


ВОДИЧОТ:
Вие можете да бидете Тие, Тие можат да бидат Вие.


ВОДИЧОТ:
Ова е изложба...коктелот е многу убав...Влезете слободно. Ако сакате да купите каталог, тој е двеста денари. Таму ги има сликите.  Во каталозите ќе прочитате зошто е важен на пример самурајот...во време кога ние чатаме со нашите пријатели на black barry? Black barry и мобилните телефони се симбол на глобализацијата. Глобализацијата е мешавина од многу култури. Всушност, каталозите не ни ги донеле, можете да дојдете утре и да си ги земете.
(За тоа време петмината  во црно облечени, со црни чорапи на главите, почнуваат да шетаат меѓу публиката. Чуварот не ги забележува, Водичот не ги забележува. Тие комуницираат тивко преку токи-воки.Публиката веќе делумно се сместила на своите места. Водичот почнува да ги разместува.)


ВОДИЧОТ:
Тоа место не е за вас. Ве молам станете. Не сакате да станете? Вие немате покана. Лошо сте облечен.

(Меѓу публиката е и Девојката.)

ВОДИЧОТ:

Дојдени сте да ја гледате изложбата. Што знаете Вие ? Ништо не знаете! Колку изложби посетивте оваа недела?

(Ликовите со маски растрчуваат  паралелно додека Водичот зборува.
Водичот е фокусиран на публиката.)

ВОДИЧОТ:

Сега сте дојдени на изложба на сликарката Срна Тнокова, непознат автор кој сака да стане познат. Штета. 
ДЕВОЈКАТА:

Извинете, јас сум...

ВОДИЧОТ:

Имате мобилен? Може да ми го дадете? Сакам да го видам. Не сте го исклучиле мобилниот? Не Ви е срам!? Во ред. Во ред. Исклучете го, Ве молам. Дали Ви е удобно? Задоволни сте? Да не сакате да Ве преместам? Не? И немојте да го посакувате тоа! Нова фризура? Веднаш познав.
ПРВИОТ МАСКИРАН:
Акцијата е завршена.

ВТОРИОТ МАСКИРАН:

Одиме.

(Сите клекнати се собираат еден до друг, со токи-воки во рацете, и наближуваат до излезот.)

ВОДИЧОТ:
Еј Вие! Да, Вие таму! Дојдете! Не, не не! Не доаѓајте!
(Сите петмина во црно, стануваат мислејки дека тоа се однесува на нив. Кога ќе сфатат дека се однесува на некој од публиката брзо излегуваат.)

ВОДИЧОТ:

 Кој Ви рече да доаѓате!? Јас!? Зошто измислувате!? Јас сум вашиот куратор. Се што сакате прашајте ме. Прекинете ме и прашајте ме.

ДЕВОЈКАТА:
Извинете...


ВОДИЧОТ:

Јас кога зборувам, зборувам! Не сакам никој да ме прекинува! На кој не му е јасно, нека не му е! Јасно!?

(Водичот застанува пред сликите, плеска неколку пати со рацете за да привлече внимание.)

ДЕВОЈКАТА:

Извинете... може...


ВОДИЧОТ:

Ве молам за тишина! Слушајте внимателно! Вие сте меѓу првите посетители на оваа мала приватна галерија, која им помага на новата генерација уметници бидејќи немаат каде, тука да ги изложуваат своите први дела. Аплауз Ве молам! Ние сме мецени на млади непознати автори! Аплауз Ве молам!

ДЕВОЈКАТА:

Извинете...Извинете...Сакам да прашам...


ВОДИЧОТ:

Како што гледате, а гледате...оваа изложба се состои од тоа што се состои. Значи прва слика...втора слика, како и другите две...

ДЕВОЈКАТА:

Која е концепцијата на оваа изложба?


ВОДИЧОТ:

А има и инсталација...


ДЕВОЈКАТА:

Каде е авторот?


ВОДИЧОТ:

Значи, шеста слика нема...

ДЕВОЈКАТА:

Која е идејата? Кажете нешто повеќе за идејата.


ВОДИЧОТ:

Важно е што авторот е млад. Денес е време на младите.


ДЕВОЈКАТА:

Овде требаше да има каталози! Каде се?


ВОДИЧОТ:
Значи...Како што гледате, а гледате...оваа изложба се состои од тоа што се состои. Прва слика, втора слика, трета слика, па и другите две. Има инсталација, што значи  шеста слика нема. Првата и втората слика, во споредба со четвртата слика, имаат една подинамична опозиција од аспект на празното и полното во нив. Со таа динамика во опозицијата, го вклопуваат битното во однос на небитното.

ДЕВОЈКАТА:

Што зборувате Вие!? Измислувате!? Сликите не се наместени како што треба. Кој требаше да ги донесе проспектите? На проспектите се е објаснето! Објаснето е во која техника се сликите. Која е и каква идејата и концепцијата на изложбата. Таму прецизно е објаснето што ги врзува овие ликови. Сакам да објаснам...
(Водичот, кој цело време ја игнорира Девојката, за прв пат ја погледнува, па продолжува.)

ВОДИЧОТ:
Ова е Хитлер. Тој се викал Адолф. Тој...имал мустаки, познати под името Хитлерки. Тој ја измислил Втората Светска Војна. Ова е Шекспир. Тој бил драмски писател. Тој бил многу талентиран. Има напишано многу добри драми! Јас имам прочитано четири „Магбет“, „Отело“, „Злосторство и казна“ и „Хамлет“. Многу се добри. Тоа е Јованка Орлеанка. Таа е французинка. Англичаните и го отсекле јазикот зашто зборувала француски. Така станала светица, а малку биле светици. Партизанка! Таа се вика...таа е...Таа е незнаен херој. Се мисли дека се викала Вангелица. Таа се борела во војна! Се верува дека умрела во 1943, но не е потврдено. Ова е самурај. Тој е од Јапонија. Ама овој овде не е каков било самурај. Прво бил нинџа, па станал самурај. Зошто е тоа така!? Затоа што тој е... Самурај!
ДЕВОЈКАТА:

Зошто нема шеста слика? Втората Светска Војна е историја! Злосторство и казна ја напишал Достоевски.Тоа со јазикот е измислица. (На тој што седи пред неа) Го слушате ли што зборува? Упорно измислува лаги, не знае да застане. Направете нешто!
ВОДИЧОТ:

(Кон публиката.) Се извинувам. (Кон Девојката.) Ве молам излезете.
ДЕВОЈКАТА:

Молам?

ВОДИЧОТ:

Јас ве замолувам да излезете од галеријата.

ДЕВОЈКАТА:

Зошто?

ВОДИЧОТ:

Јас немам ништо лично против Вас, ама сепак...најдобро е да излезете од галеријата.

(Девојката погледнува безпомошно во публиката, потоа погледнува во Водичот. Пауза. Таа излегува. Пауза)


ВОДИЧОТ:

Се извинувам. Каде застанавме...а да...Овој мал изложбен салон е културна институција, самофинансирана од добрата волја на поедини поединци, со цел да се помогнат младите уметници почетници. Ова е првиот спрат. На приземјето имате скулптури. Кој сака може да слезе да ги види. Ние ги подржуваме младите уметници бидејќи тие знаат дека вчера не е исто што и денес, денес не е исто што и утре.  Светот е сепак глобус, се врти и врти. Кон што се вртиме? Се вртиме напред! На вториот спрат имате изложба од автор кој насликал нешто поврзано со илинденското востание. Така нешто....Имате уште пола саат до затворањето. Побрзајте.

(Бавно затемнување. Тишина.) 
2. СТАПИЦА
(Истата ноќ. Мрак. Полноќ. Се осветлува истиот простор. Во позадина се слуша Моцарт – Фантазија за пијано во D – moll. Девојката излегува од под клупата. Од ранецот вади мобилен. Телефонира. )


ДЕВОЈКАТА:

Ало. Мама? Не поминав добро. Не, изложбата не помина воопшто добро. Всушност ме избркаа од сопствената изложба. Кураторот не дојде. Не. Се скарал со директорот што ја води галеријата. Зошто јас сум крива? Добро, ќе се вратам дома. Да,... имам проблем и сакам сама да си го решам.  Сакаат да ги тргнат сликите. Јас...па не се чувствувам добро...Секој почеток е тежок?! Да, сакам да ги продадам сликите. За колку? Двеста и педесет евра за платно од два метри на метро и триесет? Под илјада евра не прифаќам.  Не, илјада за секоја посебно.  Јас имам завршено пред се академија! Затоа што не цртам цвеќиња на платно, затоа не ги купуваат!? Безобразна сум!? Јас сум безобразна!?  Само за маркетинг проспекти и каталози платив двеста и педесет евра од џеб. Молам?! Зошто изложувам ако не ми се добри делата!? Мама, како можеш да ми го кажеш ова? Тие земаат пари од талентирани уметници како нас, кои си плаќаат за да имаат своја изложба и потоа не им ги продаваат сликите! Толку бев глупава...те натерав да им дадеш пари за оваа изложба...Тие се капиталисти!!! Не сакам да живеам повеќе со вас. Не сакам да се вратам дома.  Сакам да живеам во главниот град. Кој е тој чичко Драги? Сака да ја купи сликата со партизанката за двеста и педесет евра и да ја закачи на ѕидот во дневната соба!? Се зафркаваш со мене! Што ако е полноќ! Во интернат сум, кај сум... Затоа што цимерките спијат. Ќе дојдам кога сакам! Што и да направам за тебе е глупост! Мама, ќе ти исклучам! Не сакам да те слушам!
(Девојката го исклучува мобилниот телефон. Се слушаат чекори. Девојката се крие под клупата. Влегува чуварот.  Разгледува наоколу. Гледа во сликите и прави гримаса со која јасно е дека не му се допаѓаат. Крева раменици. Се прозева. Се мисли да седне на клупата. Се предомислува. Излегува. Девојката бавно излегува од под клупата. Повторно телефонира на мобилен.)


ДЕВОЈКАТА:
Барем исклучи ја телефонската секретарка. Цел кредит ми го зеде. Свиња!

(Се врти на кај сликите.)

ДЕВОЈКАТА:

Што гледате во мене! Нешто не ви е јасно!? Мислите дека сум неталентирана?  Мислите дека многу се занесувам!? Мислите дека сум површна како билборд!? Вие сте криви! Веќе нема да сликам на платно, ќе сликам на Photoshop! 

Ќе се вработам во маркетинг агенција и ќе си купам black barry!
(И ѕвони мобилниот со музика т.е. глас: Hey sexy, pick up the phone, you never know who might be caling. Hey sexy, get up, pick up the phone, you never know who might be caling. Музиката од Моцарт претстанува.)


ДЕВОЈКАТА:

Ало?  Ништо бе! Онака да те чујам. Ааа... со Еми си? За Еми, нема проблем. Ич кур да не те боли кај сум! Што беше тоа клештење? Еми а...поздрави ја од мене. Што да и кажеш!? Уште ме провоцираш!? Ме дупиш во здрав мозок!? Кажи и дека ќе и ја пукнам таа фацата на крокодил! Кажи нека не стенка во сопран, оти ќе и ги скинам гласните жици за подобро да голта! На таа крава да сум и љубоморна? Знаеш што? Нема да можеш да живееш ти без мене, ама не можам да ти помогнам, на дебилите им нема спас. Ало...Ало...Не ми исклучувај телефон! Говедо! Ќе ви кажам јас на сите вас! Ќе ме запамтите вие мене! Ѓубриња смрдени!
(Девојката го отвора ранецот. Бара во ранецот. Бара нешто, но не може да го најде. Вади mp3 plyer. Вади цигари. Вади некои билети.  Шминки. Наочари за сонце. Вади дигителен апарат. Сеуште не може да го најде тоа што го бара. )
Тие мислат дека со мене ќе се заебаваат! Не ми требаат бе! Попаметна сум од сите нив! На овој свет не му требаат такви паметни луѓе како мене! Онаа Еми што беше трудна и сите во академија знаевме дека абортира! Таа ли мене најде да ми се прави фраерка бе! Кретенка! Ќе видат тие идиоти! Има да се каат за ова!
(Го истура целиот ранец. Зема некакво кутивче. Меѓу купот предмети има уште неколку такви кутивчиња. Паѓаат и неколку спрејови во црна боја. Во купот има и мало шише со вода. Девојката гледа во сликите.)

Со часови работев на вас и се обидував да ви го фатам погледот, да ја погодам суштината на вашиот  поглед, да направам правилен пад на светло, да погодам анатомија на лице, а Еми го фати дечко ми! Еееее! И за што? Додека бев на изложбата, една ликовна критичарка, без да знае дека јас сум ги насликала сликите, ми рече дека сликите биле неинвентивни. Што и значи тоа неинвентивни? Што значат сите тие зборови што ги употребуваат критичарите, не разбирам. Па кој се критичари? Неталентирани сликари! Многу јасно! Не сум јас за овој свет бе, не сум!
(Зема едно од кутивчињата на земјата и го зема шишето со вода. Голта прва таблета и се напива вода од шишето.)

За братучет ми Дарко. Кога бевме тринаесет години ми се допаѓаше другар му, всушност ми се допаѓаа и двајцата негови другари. Јас бев топ. Мислам  сите машки од одделение ме сакаа. Немав другарки, зашто ми беа љубоморни. Двајцата ми се пуштаа. Јас се смував со едниот, па се смував со другиот. Дарко им кажа. Јас тогаш му реков: Знаев бе братучед, знаев дека не си моја крв, дека си посвоен. А тој да ти бил стварно посвоен. Се мрдна човекот. 
(Пие втора таблета.)

И за вујна ми што не ми прозборела од тогаш.

(Пие трета таблета)

За другарка ми Сања, која спиеше со дечко ми. Криеја од мене две години. Ги фатив. Збор не ми кажаа. 

(Девојката пие четврта таблета.)

Затоа што им простив се.

(Девојката пие петта таблета.)

За тие што никогаш не верувале во мене.

(Девојката пие шеста таблета.)

Затоа што имав најдобра изложба во цел свет!

(Девојката пие уште една таблета. )
Ова не е изложба, ова е ремек дело наменето за пазарот!  Купете ве молам! Го сакате Хитлер? Не. Зошто? Не е познат авторот? Така ли, вие сакате бренд? Вие сте навикнати на стари добри брендови? Кој бренд го сакате вие? Рембранд. Ни се потроши тој бренд. Да не сакате можеби нешто од Ван Гог? 
(Девојката ги собира расфрланите предмети од ранецот. Зема цигара и пали. Повлекува од цигарата.)

А зошто не изберете жена сликарка!? Нема ниеден гениј од жените сликарки!? Навистина!? Штета, вие немате очи. Еве еден гениј, лично пред вас стои! Што има насликано? Еве погледнете ги нејзините дела. Вие упорно го сакате Рембранд. Ние тука го имаме Шекспир. Во Шекспир има нешто од Рембранд, а во Виктор Иго од Дела Кроа. Кој го кажал тоа?
(Гледа во сликите. Пие уште една таблета. Шишето е празно, го враќа во ранецот.)
Ван- Гог го кажал. Можеби ја сакате Партизанката? Ви пречи цигарата!? Тоа мене не ме интересира! Купувате или оставате!?

(Од сликата излегува Партизанката.)
ПАРТИЗАНКАТА:
Цигара?

(Девојката ја гаси цигарата. Таа е под шок. Го прибира кутивчето таблети.)

ПАРТИЗАНКАТА:

Сакам цигара.

ДЕВОЈКАТА:

Ш..шш..то?

ПАРТИЗАНКАТА:

Имаш цигара?
ДЕВОЈКАТА:

Не..не...знам...
(Самурајот излегува од сликата. Се прозева.)

САМУРАЈОТ:

Каде е сонцето?

(Девојката гледа изненадено во него. Тој и се поклонува.)

ПАРТИЗАНКАТА:
Мислам дека видов како пушиш цигара.

ДЕВОЈКАТА:
Да...не...
ПАРТИЗАНКАТА:

(На Самурајот.)Не знае да зборува.

САМУРАЈОТ:

Навистина? Можам некако да помогнам?

ПАРТИЗАНКАТА:

(Служејќи се притоа со раце, за Девојката да разбере.)Што сакаш да ти дадам во замена за цигара? Немам што да ти дадам...или имам? Куршум сакаш за цигара?

САМУРАЈ:

Што е тоа куршум?

ДЕВОЈКАТА:

Хммм...
(Шекспир  и Јованка излегуваат од сликите.)

ШЕКСПИР:

Ги познавате ли оние господа таму?
ЈОВАНКА:

Каде?

ШЕКСПИР:

Овде.

ЈОВАНКА:

А да. Каде?

(Шекспир зачудено ја погледнува Јованка.)

ЈОВАНКА:

Кажавте нешто? Се извинувам, ама понекогаш сум многу отсутна.
ШЕКСПИР:

Не се извинувајте и јас сум таков понекогаш. Весело друштво! Две дворјанки и еден дворјанин во чудни костими. 
(Девојката уплашено бега и се крие под клупата. Партизанката оди по неа, се наведнува под клупата и ѕирка.)

ПАРТИЗАНКАТА:

Може ли да ти дадам куршум, а ти да ми дадеш една цигара!?

ШЕКСПИР:

Што е тоа куршум, што е тоа цигара?

САМУРАЈОТ:

Никој ништо не кажува.

(Сите се собираат околу клупата и гледаат во Девојката.)

САМУРАЈОТ:

Не знае да зборува.

ЈОВАНКА:

Да не и го исекле јазикот? Тоа им го прават на мачениците.

(Девојката од под клупата пушта рака и ја допира Партизанката, потоа уплашено ја трга раката.)
ПАРТИЗАНКАТА:
Другарке, цело време се обидувам да бидам културна социјалистичка другарка, ама ќе ти пукнам куршум во глава ако не ми дадеш цигара. 

ШЕКСПИР:
Ќе ти пукнам куршум во глава? Што значи оваа реченица?

(Девојката од под клупата и подава кутијата со цигари.  Партизанката пали цигара. Му дава цигара на Самурајот. Тој повлекува и се закашлува.)

ЈОВАНКА:

Што е тоа? Што е тоа?

САМУРАЈОТ:

Ци –га- ра. Навистина прв пат пробувам ци-га-ра. Очите ме болат.

ЈОВАНКА:
Вашите очи се коси. Јас прв пат гледам некој со коси очи.

(Хитлер излегува од сликата. Партизанката кога ќе го забележи Хитлер веднаш се фаќа за пушката.) 
ПАРТИЗАНКАТА:
Збогум ми проштевај роде мој,

Јас денес одам в бој, бој, бој! 
Јас сум на стража. Напад! Клекнувај! Ние сме во центарот на еден логор! Ова е добро смислена стапица! Нашиот поход ќе заврши безуспешно.
(Таа го спушта самурајот. Самурајот клекнува.)

САМУРАЈОТ:

Треба да клекнеме пред големиот бел Шогун?

ПАРТИЗАНКАТА:

Другар, незнам што е тоа Шогун, не ме интересира. Разберете се работи за живот или смрт.

ШЕКСПИР:
"Not that I loved Caesar less, but that I loved Rome more“.

ЈОВАНКА:

Je deteste anglais.

ХИТЛЕР:

Французинка? Кои сте вие! Кој ве има испратено по мене! Уште еден атентат ми се спрема!?

ЈОВАНКА:

Кој сте Вие?

ШЕКСПИР:

Ти си дух. Ти си дух. Ти си дух. Ти си дух. Ти си дух. Јас сум под инспирација.

ПАРТИЗАНКАТА:

Другар, не постојат духови.

(Шекспир вади некакви хартии и почнува да запишува.)
ШЕКСПИР:

Не постојат духови. Тоа може да биде воведот. Младич кој мисли дека не постојат духови, се соочува со духови од друго време...И што би се случило после?

ДЕВОЈКАТА:
 Духовииииииииииии! 
(Девојката излегува од под клупата, трча наоколу во паника.Сите ликови се преплашуваат од врескањето на девојката и влегуваат повторно во сликите, врескајќи. Се слушаат чекори. Девојката исплашено влегува под клупата. На сцената влегува чуварот. Чуварот гледа во сликите, а потоа седнува на клупата и се замислува. Ликовите од сликите ги вадат само главите и ѕиркаат. Се гледаат со чудење и гледаат во чуварот. Хитлер, со движење на главата, го прашува Шекспир за чуварот и дали можеби го знае.)

ЈОВАНКА :
Оној таму Ве прашува за овој овде. Се извинувам така што Ви се обраќам, но не Ве знам по име.
СИТЕ:

Шшшшшш.

(Чуварот погледнува во сликите. Сите ги прибираат своите глави во сликите. Нема ништо. Се е мирно. Чуварот повторно се врти и продолжува да дреме на клупата. Девојката сеуште е под клупата. Партизанката ја вади главата и двете раце од сликата. Држи пушка и нишани на кај чуварот.) 
ПАРТИЗАНКАТА:

Млада партизанка пушка носела!
СИТЕ:

Шшшш...
ЈОВАНКА:

Да не Ви треба нешто?
ГЛАСОВИ ОД ВНАТРЕШНОТА НА СЛИКИТЕ:

Шшшшшшшш.

(Чуварот станува. Повторно гледа во сликите. Ги вади своите очила со голем диоптер, ги чисти и погледнува убаво. Самурајот ја вади раката од сликата и му ги зема очилата. Чуварот кој мисли дека му паднале почнува да ги бара. Шекспир го искористува моментот и се префрла од својата слика во сликата на Јованка.)
ЈОВАНКА:

Што сакате?

ШЕКСПИР:

"Did my heart love till now? Forswear it, sight!
For I ne'er saw true beauty till this night."
ЈОВАНКА:

Ве молам излезете од мојата рамка. Не Ви го разбирам јазикот и немир чувствувам кога ќе го слушам.
ШЕКСПИР:

Многу сте убава и сакав да ви покажам нежност.
(Шекспир и се приближува на Јованка и сака да и ја бакне раката. Јованка, отсечно и неженствено ја трга раката.)

ЈОВАНКА:

Немој...
(Јованка бега од својата слика. Претрчува покрај чуварот и влегува во сликата на Самурајот. Јованка и Самурајот се туркаат за таа да влезе. На Самурајот му паѓаат очилата од рака. Чуварот го слуша звукот и ги наоѓа очилата. Јованка влегува во сликата на Шекспир. Чуварот ги става очилата и погледнува во сликите. Ги крева рамениците. Погледнува наоколу. Ги крева рамениците, давајќи невербален знак дека не разбира што се случува. Тишина е. Чуварот гледа и гледа во една точка, а потоа заминува. Се слуша звук на заклучување на врата. Девојката излегува од под клупата. Се обидува да излезе од просторијата, но заклучено е. За тоа време Шекспир и Јованка се враќаат секој во својата слика. Девојката гледа во сликите,  се изгледа нормално. Девојката подолго гледа во сликите, но ништо не се случува, се е мирно. Од сликите никој не излегува.)

ДЕВОЈКАТА:

Еееееееееј!

(Пауза.)

ДЕВОЈКАТА:

Еееееееееееееееееј!

(Пауза. Девојката крева раменици и почнува да врти на мобилен.)
ДЕВОЈКАТА:

Ало! Мама! Никогаш не си била достапна кога ми требаш? Кај си! Доста веќе со оваа глупава секретарка! Јас сум пак во проблем! Спиеш? Цел живот спиеш! Јави ми се штом ќе ја чуеш секретарката. Зошто купи мобилен, кога или ти е исклучен или го забораваш. Мама...извини пред малку што се однесував така со тебе.
(Девојката седнува на клупа и почнува да плаче. Го вади кутивчето, го вади празното шише и го прибира. Гледа наоколу. Го забележува шишето од кока-кола во инсталацијата. Ја зема чашата на која пишува кока-кола, си става од сокот во неа.. Вади уште едно кутивче и го голта цело и ја испива цела чаша. Потоа става сок во празната чаша и го остава шишето кај инсталацијата. Ја враќа и чашата во инсталацијата. Девојка се тетерави и седнува на клупата.)

ДЕВОЈКАТА:

Пред некој ден, ... ми се врти...( почнува да се смее) Уууууу рингишпил! (Девојката се клати лево десно на клупата.) Како да сум на брод, сите имаат морска болест, а мене ми е супер! (Се смее) Пред некој ден....(Девојката ика)...другар ми Стефан испи сто и шеесет дијазепами затоа што другарка ми Слафка го остави.  (Девојката се прозева.)Ако не, да пробам да го надминам тој рекорд.

 (Додека Девојката зборува, партизанката излегува од сликата и гледа со двоглед. Самурајот излегува од сликата и јаде ориз со стапчиња. Хитлер вади мапа на светот и ја разгледува. Јованка клекнува, става библија и се моли. Шекспир пишува со перо врз некои хартии.  Девојката сака да легне на клупата, се предомислува. Повторно станува агресивна. Девојката од ранецот вади еден од спрејовите.)


ДЕВОЈКАТА:

Ќе ги уништам сликите. Ќе ги запалам. Ќе ги испрскам со црна боја, ништо да не остане од нив! Ве мразаааааааааам! 
(Девојката станува од клупата, се врти кон сликите и гледа во ликовите кои гледаат во неа. Девојката срамежливо го крие зад својот грб спрејот и љубезно се насмевнува. Ликовите гледаат во неа. Во позадинина од лап топ повторно го слушаме Моцарт – Фантазија за пијано во D – moll. Пауза. Музиката се стишува. )

ДЕВОЈКАТА (љубезно):
А да се запознаеме?

(Почнуваат сите да се запознаваат. Шекспир  се поклонува елегантно и отворено на Елизабетански начин.)
ШЕКСПИР:

Вилијам.
(Самурајот се поклонува на Јапонски начин.)

САМУРАЈ:
Санџуро.
(Јованка се поклонува понизно, како Христијанка.)

ЈОВАНКА:

Jeanne d’Ark.
ШЕКСПИР:

Жана темницата? Интересно. Тоа би бил интересен лик.

ЈОВАНКА:

Вие ме навредувате!?

ШЕКСПИР:

Не разбирам? Кажав нешто што не треба да кажам?

ДЕВОЈКАТА:
Тоа е Јованка Орлеанка, французинка. Таа е жена која успеа да извојува победа после стогодишната војна меѓу англичаните и французите. Таа го освои Орлеан и така го добива името.
ПАРТИЗАНКАТА:

Јованка Орлеанка е мајка на сите жени партизанки.

Еј што ми е мило ем драго,

Млада партизанката да станам.
(Шекспир и се поклонува уште еднаш на Јованка.)

ШЕКСПИР:

Чест ми е што Ве запознав, сум слушал за Вас.

ЈОВАНКА:

Ви благодарам за почитта, но не верувам во англискотo лицемерие.

ШЕКСПИР:

“When to the sessions of sweet silent thought....”
САМУРАЈ:
На кој јазик зборувате Вие?

ШЕКСПИР:

Англиски.

САМУРАЈ:

Анг-лис-ки!
(Самурајот се смее и поклонува.)

САМУРАЈ:

Аригато.

( Девојката успева да го скрие спрејот во ранецот без да ја забележат.)

ДЕВОЈКАТА:
(кон Хитлер и Партизанката) А вие?

ПАРТИЗАНКАТА:
Поздрав! Јас Вангелица Петкова, се заколнувам во честа на својот народ и во редовите на Народно-ослободителната војска, дека верно ќе му служам на мојот народ.
(Се поздравува војнички. )

ХИТЛЕР:

(За себе.) Lieber tot als rot.
САМУРАЈОТ:

На кој јазик е тоа?

(Хитлер не одговара.)
ПАРТИЗАНКА:

Јас сум борец во Втората Македонска Бригада. За два дена, ние борците од Втората Македонска Бригада, ќе тргнеме во поход од селото Зборско и ќе се бориме против германскиот окупатор.
(Хитлер се закашлува.)

ХИТЛЕР:

Адолф.

ПАРТИЗАНКАТА:

Тој е Хитлер! 
ХИТЛЕР:

Јас сум Адолф. Хитлер не го познавам.

ПАРТИЗАНКАТА:

Лаже дека не го познава! Тој е Хитлер!

ХИТЛЕР:

Јас сум Адолф!!!

САМУРАЈОТ:

А – до-л-ф.

ХИТЛЕР:

Сте се препознале. Мислите дека сум некој друг, а јас всушност сум некој друг.

ШЕКСПИР:

Генијална идеја. Младич кој мисли дека не постојат духови, се соочува со духови од друго време. Тоа не се било какви духови. Тие се некако поврзани со младичот. Се случува препознавање. Препознавање уште на самиот почеток од драмата! Генијално!

ПАРТИЗАНКАТА:

Тој е Хитлер! 

САМУРАЈОТ:

Хит-лер.

ХИТЛЕР:

Мислиш дека знаеш кој сум јас? Сигурно дека јас најдобро знам кој сум. Јас сум Адолф.

ПАРТИЗАНКАТА:

Тоа е Хитлер! Ајде да го запалиме! 

ЈОВАНКА:

Се плашам од оган.
(Девојката се смее.)

ДЕВОЈКАТА:

Извинете....( се смее) Ама не можам...(Се смее)

ХИТЛЕР:

Ние тебе сме ти смешни?

ДЕВОЈКАТА:

Не..не...не...

ПАРТИЗАНКАТА:

Нас ни се смееш?

ДЕВОЈКАТА:
Ми текна нешто, па за тоа се смеам.

СИТЕ ЛИКОВИ:

Аха....така ли?

(Девојката е збунета, сите ликови гледаат во неа. Потоа ликовите ја отпеваат кратко непознатата џез арија „Без правец“.)
ШЕКСПИР:
Рол рол рол рол 

ХИТЛЕР:

Клајн клајн клајн клајн

ЈОВАНКА:

Уи уи уи уи

САМУРАЈ:
Тањг тањг тањг тањг

ПАРТИЗАНКАТА:
Ајте ајте ајте ајте

(Пауза)

ДЕВОЈКАТА:(преплашена)
Убаво пеете...Сите убаво пеете.(Се труди да биде љубезна.)
(Пауза.)

САМУРАЈ:
Иџи – ниџи, иџи – ген.

ПАРТИЗАНКАТА:

Што значи тоа?

САМУРАЈОТ:

Според јазикот на Бушидо воинот, иџи-ниџи иџи-ген, значи - по еден збор на ден.

ШЕКСПИР:

Вие сте воин?

САМУРАЈОТ:

Многу повеќе од воин. Не знам како да ви објаснам. Имаше еден бел човек како вас, беше морнар. Неговиот брод потона во едно големо невреме, но тој остана 

жив и дојде на нашето копно. Се обидуваше да научи да зборува на јапонски, како јас сега што се обидувам да ги научам вашите зборови. Сега разбирам колку му било тешко.
ЈОВАНКА:

Тешко што? Слушам некои гласови во мојата глава. Гласови.

ХИТЛЕР:
Да ти објаснам, ти имаш или параноја или шизофренија. Си го читала Фројд?

ПАРТИЗАНКАТА:

Како можете да навредувате жена борец, која е првата, ако може така да се земе, жена борец, мајка на сите партизанки!?

ХИТЛЕР:

Ова е премногу за мојот вкус.

ШЕКСПИР:
Ве молам продолжете. Бидете љубезни и не го прекинувајте самурајот додека зборува.

САМУРАЈОТ:

Белиот ни викаше дека ние самураите сме како витезите од белиот свет.

ШЕКСПИР:

Аха... Значи што имаме тука? Две жени воиини. Еден самурајски витез воин. А вие?
ХИТЛЕР:

Јас?

ШЕКСПИР:

Па...вие?

ХИТЛЕР:

Јас сум лидер на воините и војните!

ПАРТИЗАНКАТА:

Ви реков, тој е Хитлер!

ХИТЛЕР:
Јас сум Адолф. Хитлер не го познавам.

ШЕКСПИР:
Сите сте на некој начин воини. Незнам што барам јас овде?

ЈОВАНКА:
Навистина, што барате вие овде? Што бараме сите ние овде?

ШЕКСПИР:

Можеби смртта.

(Наеднаш сите како да се менуваат. Почнуваат сомничаво да гледаат еден во друг. Хитлер чека провокација за да посегне по својот пиштол. Јованка чека провокација за да посегне по мечот. Самурајот чека напад за да ја изваде катаната. Партизанката е подготвена во секој момент да ја земе пушката. Сите се на штрек.)

ДЕВОЈКАТА:
(Преплашено.) Нема потреба од оружје.
(Никој не ја слуша Девојката. Пауза).
ШЕКСПИР:

Сите сте наоружани! Јас не сум воин и немам оружје.
(И Шекспир скокнува во рамката од својата слика и го зема черепот од Јорик.)

ШЕКСПИР:

Јас сум драмски писател, а смртта е мое оружје! Бууууууууууууу (мавта со черепот на Јорик)

ДЕВОЈКАТА:

Аааааааааааа!

ПАРТИЗАНКАТА:

Смири се малечка, во војната има повеќе трупови од еден череп.
(Хитлер, Самурајот, Шекспир и Партизанката се смеат. Јованка му го покажува крстот на черепот, а потоа го бакнува крстот. Сите ги тргаат рацете од своите оружја. Шекспир го гушка черепот од Јорик.)

ШЕКСПИР:

Љубен пријателе, секогаш ме штитиш од зли судбини! Ова е Јорик и тој ве поздравува!
ХИТЛЕР:
Театарот ги разведрува луѓето. Дали ја имам таа чест да се запознаам со Вилијам Шекспир?

ШЕКСПИР:

О да. Ве знам од некаде?

ХИТЛЕР:

Јас сум уметник.
ПАРТИЗАНКАТА:

Тој е Хитлер!

ХИТЛЕР:

Јас сум Адолф уметникот. Хитлер не го познавам!

(Партизанката ја вади пушката и нишани на Хитлер.)

ПАРТИЗАНКАТА:

Со фашисти да се биеме,

Слобода да добиеме.

ХИТЛЕР:

Помоош!

ПАРТИЗАНКАТА:

Имаш пиштол, пукај ако си маж. 
 (Хитлер влегува во својата слика, Партизанката по него.)
ХИТЛЕР:

Некој ми ги украл куршумите!

ПАРТИЗАНКАТА:

Така ли?

ХИТЛЕР:
 Бегај од мојата рамка!
ПАРТИЗАНКАТА:
Сите рамки, со твоето лице во нив, ќе ги искршам! 
ДЕВОЈКАТА:

Не се убивајте во мојата слика!

ШЕКСПИР:

А тоа е твоја слика?

ДЕВОЈКАТА:
Не е важно.

(Хитлер со трчање излегува од својата слика. Во рацете носи јаже.)

ХИТЛЕР:
 (Му го фрла јажето на Шекспир) Помогнете ми! Врзете ја!
ШЕКСПИР:

Незнам како!?
САМУРАЈОТ:

Јас ќе ти помогнам.
ХИТЛЕР:
Побрзајте!
(Самурајот кој е помал од Партизанката, со затворената катана ја удира Партизанката кај потколениците и таа паѓа.)
ХИТЛЕР:

Гледате каква е? Сака да ме убие! Ме малтретира! Што сака таа од мене!?

САМУРАЈОТ:

Кога едно куче ќе залае, уште сто други го следат. Донеси го јажето.

(Шекспир го носи јажето и почнуваат да ја врзуваат Партизанката.)

ПАРТИЗАНКАТА:

Јас на куче ти личам?

САМУРАЈ:

Тоа е стара самурајска поговорка.

ШЕКСПИР:

Тоа е добра мисла за еден витез, кој слуша виеж во мрачна шума.

(Потоа Шекспир го става Јорик на рамо и му се обраќа.)

Го врзав твоето тело во темнина Офелија.

(И потоа го враќа Јорик во својата слика.)

ПАРТИЗАНКАТА:

Хитлер е лош! Верувајте ми! Пуштете ме! Тој сите ќе ве убие! Не ме врзувајте!

ХИТЛЕР:

Јас сум Адолф. Јас сум многу добар човек. Никогаш никој не сум убил.

ПАРТИЗАНКАТА:

Како можете него да му верувате?

ХИТЛЕР: (кон Шекспир и Самурајот)
Ви должам услуга. Никогаш не заборавам добри дела.

САМУРАЈОТ:

Јас го сакам мирот и благосостојбата. 
(Самурајот му се поклонува на Хитлер.)
ПАРТИЗАНКАТА:

Биди среќен што си жив и знај дека нема уште долго да живееш.
ЈОВАНКА: (тивко)
Разбирам. Слушам. (клекнува) Знам дека треба да ја спасам. Ќе го направам тоа. Знам дека слободата е најважна.

ШЕКСПИР:

Кажа нешто?

ХИТЛЕР:
Сама си зборува. Остави ја.

(Хитлер вади часовник.)

ХИТЛЕР:

Часовникот не врти. Не знам колку е часот. Што ако влезе Руската офанзива во Германија, а јас не сум таму!
(Јованка се обидува, без другите да ја видат, да ја одврзе Партизанката.)

ДЕВОЈКАТА:

Јас можам да видам  и да ви кажам колку е.
ШЕКСПИР:

Немата нимфа, убавата Ехо, која како сенка шета меѓу нас, прозборе.

ДЕВОЈКАТА: (гледајќи во мобилниот)
Внесете го времето, датумот и годината? Извинете, ни јас не можам да помогнам. Незнам колку е саатот.
САМУРАЈОТ:

Да имаше сонце, или месечина, или ѕвезди, јас ќе ви кажев кое време сме од денот. Вака, не можам да претпоставам.

ХИТЛЕР:

Ова е сериозно. Јас немам време, а незнам кое време е сега. Светот се губи под моите нозе.

(Партизанката станува откако Јованка ја одврза.)

ПАРТИЗАНКАТА:

Светот ќе се преврти врз твојата глава.

(Партизанката оди во својата слика и бара нешто.)

САМУРАЈОТ:

Кој го одврза мојот непријател?

ЈОВАНКА:

Јас.

САМУРАЈОТ:
Воинот кој не го слуша својот господар, треба да изврши харикири.

ЈОВАНКА:

Не знам што е тоа харикири, ама божјите гласови ми кажаа дека треба да ги ослободам невините!
(Јованка го вади мечот. Самурајот ја вади катаната.)

САМУРАЈОТ:
Катана ва самураи но тамаши.
ЈОВАНКА:

Како?

(Почнуваат да се мечуваат. Самурајот води.)

САМУРАЈОТ:

Катаната е душата на самурајот. Учителот не те научил на тоа?
(Сега Јованка води.)

ЈОВАНКА:

Pour la liberte je donne ma vie!
ДЕВОЈКАТА:

Немојте да се колете тука! Ова е сепак уметничка галерија.

ЈОВАНКА:

За слободата го давам животот!

(Партизанката излегува од својата слика со динамит во рацете.)

ПАРТИЗАНКАТА:

Смрт за фашизмот – слобода за народот!
ХИТЛЕР:
Бегајте! Тоа ќе експлодира!

(Партизанката го фрла динамитот.)

ХИТЛЕР И ДЕВОЈКАТА:

Аааааааааааааааааааааа.

(Самурајот и Јованка застануваат со мечување. Шекспир го зема динамитот.)

ДЕВОЈКАТА:

Нееееееее!

ШЕКСПИР:

Не разбирам од што се плашите?
(Шекспир ја отвора вратата која беше заклучена и го фрла динамитот.)

ШЕКСПИР:

Ете, ништо не може да се случи.

(Шекспир ја затвора вратата. Се слуша голема експлозија. Сите влегуваат во своите слики. Девојката се обидува да излезе од вратата, таа е заклучена. Седнува изморено на клупата.Се вклучуваат аларми.)
3. ПРЕЛУДИУМ
(Алармот се претопува во Прелудиум број 4 на Дебиси, композицијата „Les Fées Sont D'Exquises Danseuses“ – во превод „Самовилете се претенциозни танчерки“.  Вратата сама се отвора, низ неа влегува светлина. Девојката се стрчува, но пет сенки ја исплашуваат и се крие под клупата. Во просторијата влегуваат петте маскирани ликови со токи-воки во рацете. Партизанката пак гледа со двоглед. Самурајот  и Јованка мечуваат преку сликите. Хитлер игра на една мала плоча шах со црни фигури. Шекспир чита книга.)
ПРВИОТ МАСКИРАН:

Требаше да се активира после петнаесет минути.

ВТОРИОТ МАСКИРАН:

Никогаш не ги поврзуваш жиците како што треба.
(Самурајот бира начини да излезе од сликата, но случајно еден од маскираните погледнува во сликите. Сите се местат во пози.)

ЧЕТВРТИОТ МАСКИРАН:

Од каде се овие аларми?
ВТОРИОТ МАСКИРАН:

Овде нема ништо.
ПЕТТИОТ МАСКИРАН:

Ајде.

(Маскираните излегуваат од просторијата.  За тоа време самурајот се префрла во сликата на Јованка.  Партизанката се префрла во сликата на Самурајот.Девојката сака да стане, но повторно некој доаѓа. За тоа време Хитлер оди во сликата на Партизанката и кога Партизанката сака да оди по него, влегуваат Водичот и Чуварот. Водичот е нервозен, Чуварот е збунет.Сите ликови застануваат во некакви пози. Сликата на Хитлер е  празна. Шекспир  ја повикува Девојката да влезе во празната слика.)

ВОДИЧОТ:
Виде некој да влезе?

ЧУВАРОТ:

Не.

ВОДИЧОТ:

Виде некој на камерите?

ЧУВАРОТ:

Не.

ВОДИЧОТ:

Виде некој да влезе?
ЧУВАРОТ:

Не.
ВОДИЧОТ:

А на камерите да не виде некој?
(Пауза. Девојката успева да влезе во сликата.)

ВОДИЧОТ:

Виде некој на камерите.

(Водичот прв пат погледнува во сликите. Девојката само што влегла и сфаќа дека Водичот гледа на кај неа. Се обидува да не мрдне. Пауза. Водичот се врти на кај Чуварот, кој е збунет и уплашен, не гледа ни лево, ни десно.)

ВОДИЧОТ:

Внимавај.

(Девојката се мести во поудобна поза за да може да стои. )

ВОДИЧОТ:

Добро?

(Водичот повторно се врти кон сликата. Забележува дека Девојката е во друга поза.)

ВОДИЧОТ:

Добро внимавај!

(Водичот упорно гледа во сликата. Гледа околу сликата. Девојката не дише. Повторно гледа во сликата.)

ВОДИЧОТ:
Сигурен си дека будно чуваш?

ЧУВАРОТ:
Секогаш будно чувам.

ВОДИЧОТ:

Напротив, секогаш спиеш.

(Пауза.)

ВОДИЧОТ:

Виде некој да влезе?

ЧУВАРОТ:

Не.

ВОДИЧОТ:

Нешто е гнило во оваа држава.

ШЕКСПИР:

Ова е мој стих.

ХИТЛЕР:

Шшшшшшшшш.
ВОДИЧОТ:(се врти кон сликите)
Слушна нешто?

ЧУВАРОТ:

Ништо.

(Водичот оди, се наведнува  и гледа под клупата. За тоа време Хитлер бара во сликата на Партизанката и наоѓа куршуми. Среќен е.)

ПАРТИЗАНКАТА:

Ми ги зеде куршимите!
ЈОВАНКА:

Не бев јас!

ШЕКСПИР:
Шшшшшшш.

(Самурајот сака да ја подигне катаната и да ја нападне Јованка, но Водичот станува. Гледа во сликите. Се е мирно. Водичот е нервозен, Чуварот преплашен.)
ВОДИЧОТ:

Слушна нешто?

ЧУВАРОТ:

Ништо.

ВОДИЧОТ:

Кој си ти?

ЧУВАРОТ:

Чувар.
(На Шекспир му се кива, се воздржува.)
ВОДИЧОТ:

Јас те вработив овде?

ЧУВАРОТ:

Вие.
(Шекспир кива.)
ВОДИЧОТ:

Слушна нешто.

ЧУВАРОТ:

Ништо.

ВОДИЧОТ:

Ти не слушаш ништо. Ти не гледаш ништо. Мислиш дека нема да се случи, а нешто се случува.

ЧУВАРОТ:

Не знам. Не знам.

ВОДИЧОТ:

Околу шетаат некои терористи.

ЧУВАРОТ:(несигурно)
Што бараат терористи во два по полноќ, во приватна галерија, со слики од непознати автори?
ВОДИЧОТ:
Овде јас поставувам прашања!

(Пауза.)

ВОДИЧОТ:
Што бараат терористи во два по полноќ, во приватна галерија, со слики од непознати автори?

ЧУВАРОТ:

Можеби подобро ќе е да ја пребараме галеријата.  Има уште четири простории. Или да пријавиме во полиција?

ВОДИЧОТ:

Што ќе кажеме? Не можам да сфатам од каде доаѓа експлозијата.
(Се слуша нова експлозија. Водичот и чуварот клекнуваат. Партизанката оди од сликата на Самурајот, во својата слика. Хитлер бега од сликата на Партизанката, во својата слика. Самурајот кога ќе забележи дека е празна неговата слика, се враќа. Хитлер сака да ја турнува Девојката од сликата. Девојката влегува под клупата. Водичот и Чуварот преплашени стануваат.)
ВОДИЧОТ:

А на камерите да не виде некој?

ЧУВАРОТ:

Можеби сме во прва глобална војна.
(Водичот погледнува во сликите. Сликите се изменети. Водичот е шокиран.)
ВОДИЧОТ:

Виде некој да влезе!?
(Уште една експлозија. Чуварот бега од просторијата. Водичот кратко останува сам, но кога е сам почнува да се плаши и затоа трча по чуварот.) 
4. РАСПНУВАЊЕ
(Тишина. Од лап топот тивко почнува музика на Моцарт – Фантазија за пијано во D – moll. Девојката лежи под клупата и слуша. )
ДЕВОЈКАТА:

Живи сте?

(Музиката продолжува тивко, сликите се мирни.)

ДЕВОЈКАТА:

До пред кратко време бевте, сега не сте.
(Сликите се мирни. Девојката станува. Пробува да ја отвори вратата. Вратата е заклучена. Девојката оди кај инсталацијата и повторно си става кока-кола во чашата. Просторијата ја исполнува музиката на Моцарт.)

ДЕВОЈКАТА:
Вчера не можев да заспијам. Легнав во пет, станав во шест. Во последно време не спијам. Само мислам. Си мислам на пример, дека секој вчерашен ден е само минат ден, а секој нов ден претставува прв ден од остатокот на твојот живот. Многу мислам бе! Сакам да си го оперирам мозокот. Ме нервираат! Сите ме нервираат! Подобра сум од сите. Сликам од кога знам за себе. Од пет години. Сум учествувала на сите ликовни колонии. Имам толку многу слики дома, не знам што да им правам. За џабе. Тоа што сум учела не функционира во реалниот живот. Не можев да најдам простор за изложба. Сите се снајдоа побрзо од мене. Како бе? Мајка ми ме убедува да се вратам и да бидам наставничка од петто до осмо. Толку сум неталентирана!? Толку сум глупа!? Можеби... Се мразам. Навистина се мразам.
Во мојот сликарскиот оддел  доделуваат награда за инвентивни достигнувања. Ако ти ја доделат, добиваш право на самостојна изложба во Музејот на современа уметност. Не ја добив. Колегата што ја доби појма нема од сликање. Кој е нивниот критериум бе? Ликовните колонии се права фасада. Те навлекуваат дури си млад, ти даваат лажна надеж и на крај шипак. Се е овде однапред договорено. Однапред се знае кој, што, зошто, каде, кога и како. Не се влегува во нивната масонска ложа.
 (Самурајот излегува од сликата и се поклонува на Девојката.)
САМУРАЈОТ:

Аригато.

(Самурајот е многу расположен. Девојката ја остава чашата со кока-кола. Го прибира својот mp3 player во ранецот. Самурајот пак и се поклонува.)

САМУРАЈОТ:

Аригато.

(Девојката му се поклонува на Самурајот.)

ДЕВОЈКАТА:

Аригато.

САМУРАЈОТ:

Многу е убаво овде.
ДЕВОЈКАТА:

Навистина?

(Самурајот се протегнува. Се поклонува и почнува да вежба.)

ДЕВОЈКАТА:

Што правите?

САМУРАЈОТ:

Се обидувам да постигнам рамнотежа меѓу духот и телото.

 (Девојката гледа како Самурајот вежба, па и таа по него. Јованка излегува, го бакнува крстот и го крева мечот. Јованка силно замавнува со мечот, Девојката клекнува.)

ЈОВАНКА:

Секоја битка ја водам до крај!
(Самурајот прекинува и веднаш ја вади катаната. )

ДЕВОЈКАТА:

Ееееј! Имај малку респект!
(Јованка и Самурајот се одмеруваат.)
САМУРАЈОТ:

Прав самурај! Мислам дека го најдов мојот ученик.
ЈОВАНКА:
Не сум твој ученик!

(Јованка и Самурајот веднаш почнуваат двобој. Девојката бега.)

ДЕВОЈКАТА:

Сите сте забегани!

САМУРАЈОТ:
Мора да научиме како да се предадеме, пред мечот да не предаде нас.
(Хитлер излегува со штафелај и со палета со бои и четки.)

ЈОВАНКА:

Во напад!
(Хитлер внимателни си наоѓа место. Девојката оди по Хитлер, криејќи се зад неговиот грб за да се заштити.)

ХИТЛЕР:

Пред малку се беше мирно. Како ќе сликам во ваква врева?
ДЕВОЈКАТА:

Внимавај!

(Самурајот и Јованка наближуваат кон нив. Двобојот е се поагресивен.)

САМУРАЈОТ:

Хи-Ри-Хо-Кен-Тен!

ЈОВАНКА:

 Liberte!

 (Хитлер го мести својот штафелај. Девојката му помага.)

ЈОВАНКА:

Те поразив, непријателе!
(Самурајот ја соборува и и го одзема мечот.)

САМУРАЈОТ:

Победата е непредвидлива.
ЈОВАНКА:

Не сакам да ме предадете на англичаните!
(Шекспир ја вади главата од сликата, гледа околу себе. Го чеша главата. Нервозен е. Самурајот и помага на Јованка да стане.)

САМУРАЈОТ:

Дозволи ми да ти бидам учител.
ЈОВАНКА:

Јас сум немала учители.

САМУРАЈОТ:

Од каде знаеш да војуваш?
ЈОВАНКА:

Од срце.

 (Хитлер почнува со сликање.)
ДЕВОЈКАТА:

Што сликате?

САМУРАЈОТ:

Одморете се.

ХИТЛЕР:

Обично пејзажи.

ЈОВАНКА:

Не знам како да одмарам.
ДЕВОЈКАТА:

Убаво.

САМУРАЈОТ:
Грешка на секој почетник.

ЈОВАНКА:

Јас не сум почетник.

ХИТЛЕР:

Ама сега прв пат ќе се обидам да насликам нешто повеќе од пејзаж.

САМУРАЈОТ:

Сакаш да те научам повеќе од тоа што си знаела до сега? Сакаш да те научам да бидеш силен Бушидо воин?
ДЕВОЈКАТА:

Може да гледам?

ЈОВАНКА:

Што е тоа?

ХИТЛЕР:

Секако.

САМУРАЈОТ:

Да те научам како е да се биде вистински воин?

ЈОВАНКА (По кратко размислување)

Да. Многу сакам да бидам воин.
ХИТЛЕР:
Кога сликам слушам класична музика.
ДЕВОЈКАТА:

И јас.
САМУРАЈОТ:

Оружјето треба да биде составен дел од воинот.

(Шекспир нервозно излегува од својата слика. Со него носи куп хартии. Си бара место каде да седне.)

САМУРАЈОТ:

Оружјето не победува. Победува духот. Духот не е исто што и срцето.

ДЕВОЈКАТА:

Основата не е лоша.

САМУРАЈОТ:

Вештината на воинот е вештина на мирот.

ХИТЛЕР:

Прво основата, па над неа друго.

(На Шекспир му испаѓаат хартиите. Девојката забележува и оди да му помогне.)

САМУРАЈОТ:

Вистинскиот воин победува без борба.

ХИТЛЕР: (кон Самурајот)

Тоа само теоретски, практично не е така.

(Девојката и Шекспир ги собираат хартиите.)

САМУРАЈОТ:

Добриот воин секогаш постигнува рамнотежа.

ШЕКСПИР:

Немам простор за пишување! За пишување ми треба простор!

ДЕВОЈКАТА:
Потпрете се на ѕидот.
САМУРАЈОТ:

Ме слушаш?
ЈОВАНКА:

Многу внимателно.

ШЕКСПИР:

Ѕидовите ме нервираат. Ќе седнам таму. 
(Шекспир покажува на клупата.)

ШЕКСПИР:

Право место за пишување.

САМУРАЈОТ:

Хара  е точка од телото, каде што гравитационота сила е најсилна.

(Шекспир седнува на клупата, мести перо и мастилница, Девојката му помага.)

ХИТЛЕР:

Ја завршив основата.

САМУРАЈОТ:

Кога телото е релаксирано, силата на гравитациониот центар се шири по телото.

ДЕВОЈКАТА:
Што ќе пишувате?

САМУРАЈОТ:

Хара е сместена два сантиметри под папокот.

ШЕКСПИР:

Сакам да направам нова форма, ама сепак во неа да има многу содржина.
(Самурајот сака да и покаже на Јованка.)

ЈОВАНКА:

Не ме допирајте!

САМУРАЈОТ:

Морам да ти покажам, за да знаеш.

ХИТЛЕР: ( кон самурајот, сликајќи)

Таа е девица.

ЈОВАНКА: (кон Хитлер)
Не зборувајте за мене!
ШЕКСПИР:

Не сум сигурен во пишувањето. Би сакала да ми читаш на глас?
ДЕВОЈКАТА:

Баш би сакала!

САМУРАЈОТ:

Како да те учам да се бориш, ако не сакаш да те допрам каде што треба? (кон Девојката.) Еј ти!
ДЕВОЈКАТА:

Јас?

САМУРАЈОТ:

Ќе можеш да ни помогнеш?

ДЕВОЈКАТА:

Секако. (кон Шекспир) Веднаш се враќам.

ШЕКСПИР:

Нема проблем.

(Шекспир почнува да пишува. Девојката оди кај Самурајот.)

ЈОВАНКА:
Сакам да војувам.

САМУРАЈОТ:

Тоа се учи последно. (кон Девојката) Може да демонстрирам нешто на тебе? Не ми дава да ја допрам.

ДЕВОЈКАТА:

Може. Ќе научам и јас нешто.

(Самурајот се поклонува.)

САМУРАЈОТ:

Аригато.

САМУРАЈОТ:

Хара е сместена два сантиметри под папокот.

(Самурајот ја допира Девојката два сантиметри под папокот.)

ДЕВОЈКАТА:

Добро...малку непријатно...

САМУРАЈОТ:

Допри се сама.

(Хитлер се преправа дека слика, а гледа во Јованка. Шекспир не крие дека гледа во Јованка.)
ЈОВАНКА:

Не ми е пријатно.

ДЕВОЈКАТА:

Сакате да ви покажам?
ЈОВАНКА:
Може.

(Девојката ја допира Јованка два сантиметри  под папокот.)

ЈОВАНКА:

Еј...

САМУРАЈОТ:

Остави ја, нека те научи.

(Хитлер си ги сучи мустаките и се смее под мустак. Шекспир станува па седнува, НЕ не може да се воздржи.)

ЈОВАНКА:

Не...да..добро..

ШЕКСПИР:

Еј вие две! Потивко! Имам датум, треба да ја завршам драмата!

 (Девојката иако Јованка се трга, таа упорно и покажува.)

ДЕВОЈКАТА:

И нас ни треба тишина. (Девојката и покажува.) Чувствувај.

САМУРАЈОТ:

Прави круг со палецот на тоа место.

ЈОВАНКА:

(Јованка воздувнува тешко.) Навистина почуствував нешто. (Се пректстува) Може сега јас тебе.

ДЕВОЈКАТА:

Нема проблем.

(Шекспир ги прекрстува нозете, се нервира.)

САМУРАЈОТ:
Не треба да се плашиме од нашето тело. Од тука доаѓа енергијата за живот.

(Девојката диши длабоко. Јованка се трга.)

ЈОВАНКА:

Ти благодарам.

(Самурајот и се поклонува на Девојката.)

САМУРАЈОТ:

Аригато.

ДЕВОЈКАТА:

Аригато.

(Шекспир нервозно станува, шета околу клупата. Мисли.)

ДЕВОЈКАТА:

Ви треба помош?

ШЕКСПИР:

Мислам!

ДЕВОЈКАТА:

Добро де.

(Девојката оди кај Хитлер, погледнува во тоа што го слика Хитлер. Хитлер веќе направил контури на мапата на светот.)

ДЕВОЈКАТА:
Интересно. Нели е подобро да ја насликаш планетата земја?
 (Партизанката излегува од сликата и се закашлува. Сите погледнуваат и продолжуваат со работа. Таа чека реакција.)

ХИТЛЕР:

Целата планета?

ДЕВОЈКАТА:

И месечината.

ХИТЛЕР:

Не звучи лошо. Тогаш ќе треба да ја променам основата.

(Самурајот љубопитно кратко погледнува во штафелајот на Хитлер, па се враќа кај Јованка.)

САМУРАЈОТ:

Силата на харата многу често погрешно се толкува, како сила од стомакот.

ДЕВОЈКАТА:

Поминете  ги контурите со бела боја, привремено. 

ПАРТИЗАНКАТА:
Дали ќе ви пречи ако пеам и рецитирам? Се подготвувам за приредба. Вечерва ќе пејам за нашата бригада.
ШЕКСПИР:

Мене да, ако не пееш тивко, освен кога треба да пееш погласно.

ПАРТИЗАНКАТА:

Тивко ќе пеам.

ШЕКСПИР: (кон Девојката)
Госпоѓице, може да дојдете?

ХИТЛЕР:

Сега, само уште нешто.

ЈОВАНКА:

Каква врска има гравитациониот центар Хара со војувањето?

ХИТЛЕР:

Значи од кога ќе се исуши бојата, внимателно да направам распоред на небесните тела.

ПАРТИЗАНКАТА: (кон сите)
Другари и другарки, ќе ви испеам една најнова песна, за нашите непрежалени другар и другарка.

ДЕВОЈКАТА:

Јас ќе те корегирам ако сликата ти е без рамнотежа.

САМУРАЈОТ:

Хара точката е вистински центар за рамнотежа на Ки енергијата.

ХИТЛЕР: (кон Девојката)
Благодарам. Помош е добредојдена.

(Девојката оди кај Шекспир .)

ЈОВАНКА:

Не знам ни што е гравитација. Главата ме боли.

ПАРТИЗАНКАТА: (тивко)

Таму ле мајко, близу Битола,

Во ореовската пуста корија.

ХИТЛЕР: (за себе)
Lieber tot als rot.
САМУРАЈОТ:
Ки енергијата е витална енергија на телото.

ПАРТИЗАНКАТА: (тивко)

Таки даскалот смело загина,
Со неговата верна дружина.

ШЕКСПИР:

За почеток, напишав некои сонети. Така се распишувам, како музичарите што се расвируваат.

ДЕВОЈКАТА: (кон Партизанката)
Убаво пеете.

ПАРТИЗАНКАТА: (кон Девојката)
Сеуште само вежбам.

ШЕКСПИР:

Би сакала да го прочиташ мојот нов сонет?

САМУРАЈОТ:

Прво мора да се вежба умот, а потоа телото.

ДЕВОЈКАТА:

Многу сум слаба во англиската фонетика, ама ќе пробам.

ЈОВАНКА:(кон Самурајот)
Душата ја давам, се молам и војувам.
ПАРТИЗАНКАТА:

Со нив загина смела другарка

Млада Елпида Карамандова.

САМУРАЈОТ: (кон Јованка)
Душата и КИ енергијата треба да се штедат, а не да се трошат.

ХИТЛЕР: (за себе)
Никогаш подобро не сум сликал.

ДЕВОЈКАТА: (се труди)

Sweet love renew thy force, be it not said
Thy edge should blunter be than appetite,
ПАРТИЗАНКАТА: (кон Девојката)
Другарке, ќе можете да ми помогнете?

ЈОВАНКА: (кон Самурајот)
Ништо не разбирам.

ШЕКСПИР: (кон Партизанката)
Не ја прекинувајте!
ДЕВОЈКАТА:

Which but to-day by feeding is allayed,
To-morrow sharpened in his former might.
САМУРАЈ:

Воинот мора да има контрола и кога нема оружје да победува.
ПАРТИЗАНКАТА:

Вежбам за настап, немам време!
ДЕВОЈКАТА: (кон Партизанката)
Сега доаѓам. (кон Шекспир) Ќе продолжиме после, Вие работете.

ХИТЛЕР: (кон Девојката)
Те чекам и јас!
ДЕВОЈКАТА: (кон Хитлер)
Сега!

САМУРАЈ:

Џиу-Џицу, е самурајска вештина, без оружје.

ПАРТИЗАНКАТА: (кон Девојката)
Сега ќе пеам со мала кореографија, да ми кажеш дали е добра.

(Самурајот се обидува да прикаже Џиу-Џицу напад, Јованка бега.)

ЈОВАНКА: 
Не ме допирајте!
ПАРТИЗАНКАТА:

Предадени од клети шпиуни...
САМУРАЈОТ: (кон Јованка)
Сакав да ја осетиш само силата на Џиу – џицу вештината.

ПАРТИЗАНКАТА:
Ги сардисаа од сите страни.

ХИТЛЕР: (кон Партизанката)
Потивко. Сликам.

ПАРТИЗАНКАТА:

Пушки згрмеа, бомби трештеа...
САМУРАЈОТ: (кон Девојката)

Ќе дојдете ве молам, да покажам на вас Џиу –Џицу техника.
(Девојката му дава знак дека ќе дојде.)

ПАРТИЗАНКАТА:

Крвава почна борба нерамна.

ХИТЛЕР:

Lieber tot als rot.
(Девојката тивко оди до Самурајот.)
ПАРТИЗАНКАТА:(веќе во занес)
Тогај извика Таки Даскалот...
ХИТЛЕР: (на Девојката)

Те чекам цело време.

ПАРТИЗАНКАТА:

На неговата верна дружина...

ДЕВОЈКАТА:
Три секунди, само.

ПАРТИЗАНКАТА:

Фрлајте бомби, тиран сотрете...

ХИТЛЕР:

Се ми е размачкано.

(Девојката со прст поправа нешто кај сликата.)

ПАРТИЗАНКАТА:

Живи во рака, не се давајте.

ЈОВАНКА:

До кога ќе чекаме?

ДЕВОЈКАТА:

Сега.

ПАРТИЗАНКАТА:

Крвава почна, борба нерамна...
ДЕВОЈКАТА:

Ставете сенка овде.

САМУРАЈОТ:

Ајде.

ПАРТИЗАНКАТА:

Сета дружина, му ја убија.

(Девојката оди кај самурајот, тој покажува текника и ја соборува на земја. )
ПАРТИЗАНКАТА:
Таки Даскалот, жив не се даде,

Самиот крвта, си ја пролеа.

ХИТЛЕР:

Уште нешто сакав да те прашам.

САМУРАЈОТ:

Виде како ја соборив.

(Девојката кратко лежи, тешко станува и  се врти.)

ПАРТИЗАНКАТА:
Откачи бомба, на неа легна.
За слободата на Македонија!

ШЕКСПИР:
Whistle!
ДЕВОЈКАТА:

Доаѓам!
ПАРТИЗАНКАТА:
Не е фер, цела песна помина!

ХИТЛЕР:

А јас!?

(Девојката уморно седнува.)

ДЕВОЈКАТА: 

 Не можам повеќе....
ЈОВАНКА:

Што и е?

ДЕВОЈКАТА:

Преморееена сум.
ШЕКСПИР:

Мрза си.
ДЕВОЈКАТА:

Преморена сум од тоа да ви угодувам на сите! Себични сте! Себични. Само вашето време ве интересира. А моето време!? А јас!?
ПАРТИЗАНКАТА:

Другарке, Вие ако имавте друга работа, можевте да кажете.

ДЕВОЈКАТА:

Уште паметни ми се правите! Многу е лесно тоа да ми го кажете, откако ќе ви ја завршам работата!
ШЕКСПИР:
Не претерувајте! Ние цело време работиме!
ДЕВОЈКАТА:

Значи јас не работам!?

ХИТЛЕР:

Дело не гледаме.
ДЕВОЈКАТА:
Молам!?  Сите вие сте исти! Сите вие сте себични! Сите вие ме искористувате и уште треба да ви бидам благодарна!
САМУРАЈОТ: (кон Јованка)

Гледаш колку е лошо да не го контролираш гневот. Немој да бидеш ваква.
ЈОВАНКА:

Нема.

ДЕВОЈКАТА:

Доста! Доста ме зборувате зад грб! Знам се што зборувате!
ШЕКСПИР:

Ти изгледа не знаеш да даваш љубов. 
ДЕВОЈКАТА:

Молааам! И уште тоа ми го кажаааа! Ве мрааазам!

(Ликовите и се смеат.)

ДЕВОЈКАТА:

Сите вие ми се правите паметни! Сите ми се правите паметни! Ама вие сте мртви! Мртви сте!

СИТЕ:

Ти си мислиш дека си добрата вила!?

 (Ликовите ја отпеваат кратко непознатата џез арија „Без Правец“.)

СИТЕ ЛИКОВИ:

Са ла ка, ду ла!

Ме џи ка, бу ла!

Гра гра!

Ти пи ти, па пу ти. Бу!

Гра Гра!

ДЕВОЈКАТА:
Доста ми е од вашите песни! Вие сте мртви! Престанетееее!

ШЕКСПИР:

Рол рол рол рол ...
ХИТЛЕР:

Клајн клајн клајн клајн...
ДЕВОЈКАТА:

Вие сте само минато определено свршено време!
СИТЕ:

Ти пи ти, па пу ти,

ти пи ти, бу...!
ЈОВАНКА:

Уи уи уи уи..
ДЕВОЈКАТА:

Ме болат ушите!

СИТЕ:

Ти пи ти, па пу ти....
САМУРАЈ:

Тањг тањг тањг тањг...
СИТЕ:

Ти пи ти, па пу ти...
ПАРТИЗАНКАТА:

Ајте ајте ајте ајте...
СИТЕ:

Бу!
(Девојката е веќе преморена.)

ДЕВОЈКАТА:

Јас сум распната меѓу вас.
ЈОВАНКА:
Не го изговарај напразно неговото име.

ШЕКСПИР:

Која си ти?

ДЕВОЈКАТА:

Срна. Срна Тнокова.

ШЕКСПИР:

Јас сум Елен Рогов, мило ми е.

ДЕВОЈКАТА:

Кога ќе ме разберете сериозно?!

САМУРАЈОТ:

Што треба да разбереме?

ДЕВОЈКАТА:

Јас ве насликав.

ХИТЛЕР:

Ма немој! Јас на слика тебе ти личам?

ДЕВОЈКАТА:

Јас живеам во дваесет и првиот век, а вие не постоите повеќе.

ШЕКСПИР:

Точно! Знам како ќе заврши драмата! Младичот ќе се разбуди и ќе мисли дека се било сон. 
ЈОВАНКА:

Ништо не разбирам.

ПАРТИЗАНКАТА:

Дааа...дека можеби не преживеав, имам некоја слика во главата...Ама едно ми остана нерешено,.... кој победи во Втората Светска Војна?

ХИТЛЕР:

Вие! Тоа не можам да си го простам!

(Хитлер со пиштолот пука во Партизанката. Ја промашува. Партизанката бега.)
ПАРТИЗАНКАТА:
Не ја погоди целта!
ДЕВОЈКАТА:

А мојата цел!?

(Шекспир му го зема пиштолот на Хитлер.)

ХИТЛЕР:

Врати ми го!

ДЕВОЈКАТА:

Доказ дека сте себични!

(Партизанката и го зема ранецот на Девојката од грбот. Шекспир ја отвора вратата и го фрла пиштолот надвор. Повторно се слуша истрел.) 
ДЕВОЈКАТА:

Остави ме!

ПАРТИЗАНКАТА:

Што криеш во него? Ааа?

САМУРАЈОТ: (кон Јованка)

Гледаш? Гневните луѓе, немаат друга работа.

ЈОВАНКА:

Така е.
(Повторно се вклучуваат аларми. Партизанката со ранецот од Девојката во рацете, трча во својата слика и се мести во поза. Шекспир  влегува во својата. Хитлер по Шекспир. Хитлер и Шекспир се тепаат во сликата.)

САМУРАЈОТ:

Не стигнав се да ти објаснам за Бушидо воинот.

ЈОВАНКА:

За што? А да...

(Самурајот и Јованка влегуваат во своите слики. Девојката сака да си го земе ранецот и влегува во сликата на Партизанката. Партизанката ја успева да ја турне. Девојката паѓа. Вратата се отвара, влегува светлина. Девојката е под паника. Застанува во поза на скулптура. Шекспир успева да му избега на Хитлер и влегува во сликата на Хитлер. Се слушаат чекори.)

5. ПРЕЛУДИУМ

(На лап топот се пушта прелудиум од Дебиси, "Les tierces alternees" – во превод „Третиот заменик“. Сега влегуваат четворица маскирани со токи-воки.)
ПРВИОТ МАСКИРАН:

Кој пукаше?

ВТОРИОТ МАСКИРАН:

Не знам,...ранет сум.

ТРЕТИОТ МАСКИРАН:

Колку сме?

ЧЕТВРТИОТ МАСКИРАН:

Еден, два, три четири,...

ПРВИОТ МАСКИРАН:

Прием. Прием. Прием. 
ПРВИОТ МАСКИРАН:

Прием. Никој не се јавува. Кај си? Кај Илинденското востание си?
ГЛАСОТ НА ПЕТТИОТ МАСКИРАН:

Прием. Тука сум. Еден од војводите по грешка пукаше во мене. Сега ме учи како да пукам со црешово топче.
(Сите се радосни што пријателот преживеал.)
ПРВИОТ МАСКИРАН:

Ова е одлична вест. Доаѓаме.

(Четворицата излегуваат. Партизанката излегува за кратко од сликата и го покажува ранецот. )

ПАРТИЗАНКАТА:

Овде има нешто.

(Ликовите ги вадат главите и погледнуваат во ранецот. Девојката ја пушта раката да го земе, не успева. Влегуваат Водичот и Чуварот. Сите стојат мирно во своите пози. Водичот е бесен. Водичот носи пиштол во рацете.)

ВОДИЧОТ:

Ќе пукам!

ЧУВАРОТ:

Смирете се.

ВОДИЧОТ:
Ќе пукам!

ЧУВАРОТ:

Смирете се.

ВОДИЧОТ:

Ќе пукам!

(Пауза.)

ЧУВАРОТ:

А да јавевме во полиција?
ВОДИЧОТ:

Што да им кажам! Можеби куратотот ова намерно ми го прави!

ПАРТИЗАНКАТА:

Никој нема право да ги вреѓа куририте!
ЛИКОВИТЕ:

Шшшшшшш....

ВОДИЧОТ:

Слушна нешто?

ЧУВАРОТ:

Не.

 (Водичот го вперува пиштолот во главата на Девојката. Ликовите исплашено ги вадат главите од сликите. Сите се во исчекување.)
ВОДИЧОТ:

Од каде е оваа скулптура. Тука беше?
ЧУВАРОТ:

Сигурно била тука.
(Потоа Водичот го вперува пиштолот во сликите. Сите се мирни.)

ВОДИЧОТ:

(Кон Хитлер) Ќе пукам во тебе. (Кон Јованка) Не во тебе. (Кон Шекспир) Во тебе. (Потоа се врти кон Чуварот.) Во тебе.

(Шекспир паѓа во несвест. ) 
ЧУВАРОТ:

Зошто би убил чувар на галерија?

ВОДИЧОТ:

Од каде да знам дека пиштолот што пукна не го криеш во џебот од пантолоните? 
(Хитлер зема една од шаховските фигури, фрла по Шекспир, не погодува.Фигурата паѓа на земја.)

ВОДИЧОТ:

Што беше тоа!?
ЧУВАРОТ(Преплашен од вперениот пиштол):

Незнааааам!!!
(Шекспир станува. Се тетерави.) 

ВОДИЧОТ:

Слушна нешто?

ЧУВАРОТ:

Нееееее!

(Водичот кратко го трга пиштолот. Мисли. Чуварот се врти да бега. Водичот се врти кон сликите. Девојката го удира Водичот, бидејќи Шекспир сеуште не е наместен. Водичот е бесен бидејќи мисли дека Чуварот го удрил, па затоа бега.)

ВОДИЧОТ:

Застаниииии!!!
(Чуварот застанува.)

ВОДИЧОТ:

Ти,..! Ти...! (Водичот е веќе уморен од нервоза.) Не бегај. Ништо нема да ти направам. Овде сите пукаат, јас најмалку.

(Водичот го спушта пиштолот. Сите ликови воздивнуваат.)

ЧУВАРОТ:

Вие не треба да пукате. Вие сте историчар на уметност. Вие сте директор на оваа галерија.
ВОДИЧОТ:
Фигуративно. По професија сум дипломиран стоматолог. Ама никогаш не сум работел како стоматолог.
ЧУВАРОТ:
Мислев дека сте историчар на уметност.
ВОДИЧОТ:

Доста ми е од историчари на уметност и куратори. Нон стоп се расправам со нив!

ЧУВАРОТ:

Како успеавте да отворите галерија?

ВОДИЧОТ:

Случајно.

ЧУВАРОТ:

Не постојат случајности.

ВОДИЧОТ:

Се е случајно. Луѓето ја одбиваат случајноста, бидејќи мора некако да си го објаснат животот.

(Надвор се слушаат истрели.)

ЧУВАРОТ:
Што се случува?
ВОДИЧОТ:

Бегам од овде!

(Водичот со трчање излегува. Чуварот крева раменици, се гледа дека е уморен. Радосен е што е сам. Седнува уморно на клупата. Пука црешовото топче. Чуварот се преплашува излегува од просторијата. Вратата се затвора.)
6. ПРЕПОЗНАВАЊЕ
(На лап топ се пушта композиција Фантазија од Моцарт, во D-moll. Се  е мирно. 
Ликовите излегуваат од сликите. Партизанката го носи ранецот на Девојката.)
ДЕВОЈКАТА:

Вратете ми го ранецот.

ПАРТИЗАНКАТА:

Земи го.

(Девојката оди да го земе ранецот од Партизанката. Во тој момент Партизанката му го подава ранецот на Самурајот. Девојката тргнува кон Самурајот, Самурајот го фрла ранецот во рацате на Јованка.)

ДЕВОЈКАТА:

Прекинете!

(Јованка му го подава ранецот на Хитлер. Хитлер на Шекспир. Ликовите се смеат.)

ДЕВОЈКАТА:

Многу смешно. Забавно ви е?

(Шекспир го отвара ранецот.)
ДЕВОЈКАТА:

Не е културно да се отвараат туѓи работи.

ШЕКСПИР:

Некогаш е добро да го отвориш писмото во кое пишува дека ти подготвуваат убиство.

ДЕВОЈКАТА:

Ма немој! За малку ќе ја изгубеше главата, да не бев јас!

(Шекспир го испразнува ранецот. Девојката сака да си ги собере работите, но Јованка ја задржува. Шекспир прво го зема дигиталниот апарат.)
ШЕКСПИР:

Што е ова?

(Го разгледува.)

ДЕВОЈКАТА:

Дигитален апарат.
(Шекспир без да знае стиснува на копчето за фотографирање. Апаратот пушта шум на блиц и светлина. Шекспир бега и го фрла апаратот.)

ЈОВАНКА:
Однесете го надвор тоа чудо! 

(Јованка се крие во сликата.)

ЈОВАНКА:

Ќе се запалиме, сите ќе се запалиме!
ШЕКСПИР:

Виe сите сте воини, а само јас се однесувам како херој. Не ризикувам овој пат.

ДЕВОЈКАТА:

Ќе ми го скршите!

(Самурајот оди, се наведнува да го земе. Земајќи го стиснува повторно на копчето. Се преплашува и сака да го удри со катаната. Девојката бесно скока врз Самурајот.)
ДЕВОЈКАТА:

Тој не е мој, на дечко ми е!

(Самурајот ја сопнува, таа паѓа. Хитлер и Партизанката се стрчуваат кој побрзо ќе го земе апаратот. Хитлер го зема прв.)

ПАРТИЗАНКАТА:

Дај ми го!
(Девојката станува. Ќе пукне од нервоза. Самурајот трча по Хитлер за да му го земе апаратот.)

ДЕВОЈКАТА:

Пичка ви мајчина на сите! Кој кур ви е проблемот! Ебете се сите!
(Самурајот застанува. Сите со изненадување гледаат во Девојката.)

САМУРАЈОТ:

Пич-ка-ви мај-чи-на, кој кур...Ова ми звучи на јапонски дијалект.

(Хитлер го гледа апаратот,  го фотографира Шекспир, Шекспир бега. Хитлер гледа со изненадување.)

ПАРТИЗАНКАТА:

Таа зборува за гениталии.

ЈОВАНКА:

За што?

(Партизанката покажува на своите и гениталиите на Самурајот. Јованка ги прекрстува со крстот и Партизанката и Самурајот.)
ЈОВАНКА:

Господе, на какво место ме донесе?

ДЕВОЈКАТА:

Престани глупачо!
(Хитлер сеуште го разгледува апаратот.  Шекспир внимателно се доближува до Хитлер. )

ЈОВАНКА:

Оваа Девојка е целата грешна. 

(Јованка го вади мечот и сака да замавне по Девојката, во тој момент Хитлер ги фотографира сите нив. Јованка се преплашува од светлината, го фрла мечот и бега во својата слика.)

ХИТЛЕР:

Прави фотографии во боја и можеш веднаш да ги видиш!

ШЕКСПИР:

Што се тоа фотографии?

(Шекспир  оди кај Хитлер, Хитлер му дава да погледне.)
ДЕВОЈКАТА:

Не знам како едноставно да ви објаснам. Со помош на светлината се создаваат слики, кои ги викаме фотографии.

САМУРАЈОТ:

Во таа кутија има светлина?

(Шекспир гледа во апаратот, потоа се допира по лицето и гледа во своето тело.)

ЈОВАНКА:

Вештерка! Таа е вештерка!

ПАРТИЗАНКАТА:

Сакам и јас да видам!
ШЕКСПИР:

Ова е подобро од мојот портрет. Како да сум навистина јас. Во мое време не се фотографиравме, просто ни цртаа портрети. Со денови сум стоел во иста положба. Вратот ми се укочуваше.
ПАРТИЗАНКАТА:

Другари, поделете и со нас.

ХИТЛЕР:

Не сум ти другар.

САМУРАЈОТ:

Сакам и јас.

(Сите освен Јованка одат и гледаат во апаратот. Самурајот се преплашува.)

САМУРАЈОТ:

Кој е тоа?

ПАРТИЗАНКАТА:

Ние сме тоа.

(Самурајот исто така се гледа себе и гледа во фотографијата. Јованка трга кон останатите.)

САМУРАЈОТ:

Значи фотографијата може да го замрзне моментот на дејствување на КИ енергијата.

ПАРТИЗАНКАТА:

Не претерувај.

САМУРАЈОТ:

Погледни. Таа е со подигната катана, во движење.

(Јованка им се приближува, но повторно се повлекува.)

ШЕКСПИР:

Дали во Јапонија имало сликари кои се труделе да остават сведоштво низ времето?
САМУРАЈ:

Кај нас во Јапонија имаше еден познат сликар и учител , се викаше Хасегава Тохаку. Тој отвори и своја школа. Најчесто сликарите сликаа со мастило и во нивните слики прикажуваа сцени од борбите на самураи.
ЈОВАНКА:(собирајки храброст)
За кој зборувате?

(Никој не и одговара на Јованка.)

ХИТЛЕР:

Со појавата на фотографијата се губи улогата на сликарите. Потоа со филмот исто така.

ДЕВОЈКАТА:
Да ама во цртаните филмови улогата на сликарите  е многу важна.
ШЕКСПИР:

Што е тоа филм и цртан филм?

(Јованка се доближува до апаратот, Самурајот го зема несигурно апаратот и ја фотографира. Таа кратко се повлекува.)
ЈОВАНКА:

Не сакам. Тоа е премногу силно. Ќе се изгорам.

ДЕВОЈКАТА:

Тоа е само светлина, нема оган. 

ЈОВАНКА:

Ништо не разбирам.

САМУРАЈОТ: (кон Јованка)

Дојди да го видиш ова.

(Јованка е уплашена.)

САМУРАЈОТ:

Дојди. Јас сум твојот учител. Ова е нашата втора лекција. Ова е потребно за да бидеш голем воин.

(Јованка несигурно.)

ЈОВАНКА:

Да видам.

(Јованка потоа се гледа во апаратот и се гледа себе си. Сите гледаат во апаратот.)

ЈОВАНКА:

Тоа сум јас?

СИТЕ:

Да.

(Нарцисоидно се гледа.)

ЈОВАНКА:

Навистина сум убава. Зошто луѓето го измислиле ова?
ДЕВОЈКАТА:

За да останат некои спомени вечни. Можеби...

ПАРТИЗАНКАТА:
И нас не фотографираа. Само со различен апарат. Ова е нашата бригада.

(Партизанката покажува црно –бела слика. Сите гледаат во сликата.)

САМУРАЈОТ:
Овие луѓе навистина постојат?
ПАРТИЗАНКАТА:
Да.

ХИТЛЕР:

Јас многу сакам да се фотографирам. Насекаде ми поставуваа големи фотографии! 

Хајл Хитлер!
ПАРТИЗАНКАТА:

Смрт за фашизмот слобода на народот!

САМУРАЈОТ:

Престанете.

ЈОВАНКА:

А дали може да се фотографираат светици?

ПАРТИЗАНКАТА:

Светици не постојат. Библијата е само добро напишана приказна, за да ги држи луѓето во заблуда.

ЈОВАНКА:

Не дозволувам така да богохулите!

ДЕВОЈКАТА:

Може да ве сликам групно?

ХИТЛЕР:

Ајде.

(Шекспир и го дава апаратот на Девојката.)

ПАРТИЗАНКАТА:

Јас ќе ве наместам.

ЈОВАНКА:

Не сакам!

(Јованка сака да бега, но Шекспир и Хитлер ја фаќаат од двете страни.)

ЈОВАНКА:

Светици постојат!

ХИТЛЕР:

Добро. Добро. Постојат.

ПАРТИЗАНКАТА:

Јас сум помала. Ќе дојдам напред.

САМУРАЈОТ:

Јас до тебе.

 (Девојката ги фотографира.)

ДЕВОЈКАТА:

Сега имам доказ дека сум била со вас.

ХИТЛЕР:

Дали денес се развиваат фотофрафии?
ДЕВОЈКАТА:

Да. Но најчесто ги режиме на CD или снимаме во USB. 
ПАРТИЗАНКАТА:
На што?

ХИТЛЕР:

Што е тоа це де и у ес бе?

САМУРАЈОТ:

Це-де-и-у-ес-бе?

ШЕКСПИР:

Што е тоа филм и цртан филм?

ДЕВОЈКАТА:

Сега ќе ви покажам.

(Девојката клика на тастатурата. Лап топот светнува. Шекспир, Самурајот и Јованка се исплашуваат. Хитлер и Партизанка се љубопитни.)
ШЕКСПИР:

Што е тоа?

ЈОВАНКА:

Какви се овие работи? Прости ми Господи ако сум заведена од ерес и магија. Вие овде магии правите!

(Јованка повторно се фаќа за мечот.)

САМУРАЈОТ:

Контрола. Воинот треба да спознае пред да дејствува.

ДЕВОЈКАТА:

Ова е компјутер.
ХИТЛЕР:

Ова кутивче се вика компјутер? Јас знам за една електро магнетна направа конструирана од Кондрад Зусе, која беше многу поголема од ова. Таа направа беше завршена во 1941, во Берлин. Се разбира во едно бомбардирање во 1943, оригиналот беше уништен. 

ПАРТИЗАНКАТА:

Вие Германците се знаете.

САМУРАЈОТ:

Што е тоа компјутер?

ДЕВОЈКАТА:

Компјутерот е машина која не користи човечка интелигенција.

САМУРАЈОТ:

Човечката интелигенција е најсилна. Не постои ништо без човечка интелигенција.

ЈОВАНКА:

Луѓето се смртни и само ја исполнуваат божјата промисла.

ДЕВОЈКАТА:

Дојдете, да дознаете за што станува збор.

САМУРАЈОТ:
Не сакам! 

ЈОВАНКА:

Ни јас.

ХИТЛЕР:
Покажи ми мене.

ШЕКСПИР:

Еј, не се врти светот околу тебе. Сакам да знам што е тоа филм и цртан филм?
ХИТЛЕР:

Пушти му што сакаш, само те молам немој Големиот Диктатор од Чаплин, или тој глупавиот филм Казабланка, зашто ќе го скршам компјутерот.

ПАРТИЗАНКАТА:

Јас сакам да го гледам „Однесено од виорот“.

( Девојката им пушта дел од „Војна на ѕвездите“, сцена во која се борат Оби Ван Кеноби и Дарт Вејдер.)

ЈОВАНКА:

Тој! Ѓаволот! Тој лично!

(Јованка бега во својата слика, бега и Самурајот.)

САМУРАЈОТ:

И катаните им се направени од светлина.

(Шекспир е исплашен, но љубопитен е и од далеку гледа. Хитлер и  Партизанка љубопитно гледаат.)

ШЕКСПИР:

Овие луѓе навистина постојат?
ДЕВОЈКАТА:

Да, тоа се актери и ги играат ликовите на Оби Ван Кеноби и Дарт Вејдер.

ХИТЛЕР:

А луѓето ја освоија вселената?

ДЕВОЈКАТА:

Ова е комјутерски направено. Луѓето успешно слетаа на месечината, но не повеќе од тоа.

(И Шекспир седнува до Хитлер и Партизанката.)

ХИТЛЕР:

Сакам сите планети да се мои!

ПАРТИЗАНКАТА:

Немој те молам. Ќе се уништи сончевиот систем.

(Самурајот и Јованка несигурно се приближуваат.)
ШЕКСПИР:

Сакам да пишувам филмови. Повеќе слики, помалку зборови.

(Во расфрлените предмети се слуша звук: Hey sexy, pick up the phone, you never know who might be caling. Hey sexy, get up, pick up the phone, you never know who might be caling. Ликовите се преплашуваат. Гледаат наоколу. Девојката го исклучува филмот од лап топ.)

ЈОВАНКА:

Гласовите пак ми зборуваат. Не можам да ги разберам. Ништо не разбирам.

ДЕВОЈКАТА:

Тоа е само мојот мобилен.

(Самурајот го наоѓа мобилниот. Звукот уште трае. Мобилниот вибрира и свети.)

САМУРАЈОТ:

Ова е живо! Ова е живо!

ДЕВОЈКАТА:

Врати ми го те молам!

ЈОВАНКА:

Злото треба да се уништи и злото зборува на англиски.

(Самурајот панично го фрла мобилниот на Девојката. Девојката го фаќа.)

ШЕКСПИР:

Протестирам! Не можам повеќе да слушам како го вреѓаш англискиот јазик!
(Девојката го исклучува мобилниот без да се јави.)

ЈОВАНКА:

И јас протестирам! Сите ме нервирате и ништо не разбирам!

ШЕКСПИР:

Глупава си!

(Јованка се повлекува.)

ПАРТИЗАНКАТА:

Немој така да ја вреѓаш! За неа се ова е ново. Таа била посветена на испоснички живот, нешто што јас не разбирам, но сепак таа била истрајна жена!
ХИТЛЕР:

Што е тоа мобилен?

ДЕВОЈКАТА:

Тоа е модерен телефон. Нема жици. Можеш да се јавиш од било каде.
САМУРАЈОТ:

Што е тоа телефон?

ХИТЛЕР:

Порано се праќале гласници да пренесат вест од едно до друго место.

САМУРАЈ:

Немој да спомнуваш гласници. До сега имам убиено четири.

ЈОВАНКА:

Сакам гласници што носат вест за победа.

ШЕКСПИР:

Тажно е да си гласник.

ПАРТИЗАНКАТА:

Потоа се пишувале писма, и се праќале преку гулаби писмоносци, со цел луѓето да можат да комуницираат едни со други.
ЈОВАНКА:

И гласниците носеле писма.

ШЕКСПИР:

Да не беа тие писма, некои драми ненапишани ќе ми останеа.

САМУРАЈОТ:

Еднаш ме испратија како гласник...ама јас го прочитав писмото и се спасив.

ХИТЛЕР:

Потоа луѓето измислиле телефон, за да можат да комуницираат, преку кој се пренесува звук. И така луѓето комуницираат со помош на човечки глас. 

ДЕВОЈКАТА:

Технологијата денес е напредна и е многу олеснат начинот на комуникација.

ЈОВАНКА:

Јас никогаш нема да научам да комуницирам.

САМУРАЈОТ:

Нема нешто што нема да те научам.

(Јованка се разведрува.)

ЈОВАНКА:

Ви Благодарам.

(Мобилниот повторно ѕвони: Hey sexy, pick up the phone, you never know who might be caling. Hey sexy, get up, pick up the phone, you never know who might be caling.)

ПАРТИЗАНКАТА:

Кој толку упорно ѕвони?

ДЕВОЈКАТА:

Дечко ми.
ЈОВАНКА:

Што е тоа дечко?
(Звукот од мобилниот сеуште трае. Девојката го исклучува.)

ДЕВОЈКАТА:

Љубовник.

СИТЕ ОСВЕН САМУРАЈОТ:

Имаш љубовник?

ДЕВОЈКАТА:

Да.

ШЕКСПИР:

А мажена си?

ДЕВОЈКАТА:

Не.

ЈОВАНКА:

Курва.

ПАРТИЗАНКАТА:

Сте слушнале вие за правата на жената?

САМУРАЈОТ:

А што е тоа љубовник?

ДЕВОЈКАТА:

Некој со кој имаш секс, а не си мажена.

САМУРАЈОТ:

Секс?

ШЕКСПИР:

Модерен израз за водење љубов.

САМУРАЈОТ:

Ти си гејша?

ДЕВОЈКАТА:

Не...не..Просто имам дечко. Како сите што имаат дечко.

ЈОВАНКА:

И сите го правите тоа немажени?

ДЕВОЈКАТА:

Да.

ЈОВАНКА:

Денес сите сте вештерки.

ПАРТИЗАНКАТА:

Вештерките ги измислувала инквизицијата за да пали напредни жени.

ЈОВАНКА:

Не е вистина...или можеби е. Зошто мене неправедно ме осудија?

(Јованка пак е тажна.)

ДЕВОЈКАТА:

Денес жените имаат повеќе права.

ЈОВАНКА:

Убаво за нив.

ШЕКСПИР:

Сакам да живеам денес, да пишам филмови, да имам многу жени и ниедна да не ја оженам.

ХИТЛЕР:

Многу сакаш.

( Мобилниот повторно ѕвони. Hey sexy, pick up the phone, you never know who might be caling. Hey sexy, get up, pick up the phone, you never know who might be caling.
ХИТЛЕР:

Дечко ти е многу упорен човек.
ДЕВОЈКАТА:

 Не сакам да го слушнам.

ПАРТИЗАНКАТА:

Дај ни го мобилниот.

ДЕВОЈКАТА:

Зошто?

ХИТЛЕР:

Да разговараме со него.

(Девојката е збунета, но и го дава мобилниот на Партизанката.)

ПАРТИЗАНКАТА:

Каде да притиснам.

(Девојката и покажува.)

ЈОВАНКА:

Да видам.

( Ликовите се собираат околу мобилниот. Партизанката и го дава мобилниот на Јованка и и покажува каде да притисне.)

ПАРТИЗАНКАТА:

Кажи ало.

ЈОВАНКА:

Ало...Ми зборува нешто. Вика дека апаратот останал во мене, да му го вратам.
ДЕВОЈКАТА:

Идиот. За тоа ми се јави?
ПАРТИЗАНКАТА:

Кажи му дека имаме една порака за него.
ЈОВАНКА:

Ние имаме една порака за тебе.

(Ликовите ја пејат непознатата џез арија „Без правец“.)

ШЕКСПИР:

Рол рол рол рол 

ХИТЛЕР:

Клајн клајн клајн клајн

ЈОВАНКА:

Уи уи уи уи

САМУРАЈ:

Тањг тањг тањг тањг

ПАРТИЗАНКАТА:

Ајте ајте ајте ајте
ЈОВАНКА:
Ало. Слушна? (кон ликовите) Вика дека убаво пееме. Дека сите убаво пееме.

(Девојката се смее. Шекспир продолжува да бара по предметите.)
ШЕКСПИР:

Што имаш друго?

(Шекспир наоѓа кутивче со таблети.)

ДЕВОЈКАТА:

Е тоа не може! Тоа не смеете!
(Шекспир голта таблета. Притоа се напива од шишето кока-кола.)

ДЕВОЈКАТА:

Ама тоа е...

ШЕКСПИР:(кон Самурајот)

Пробај.

(Шекспир му го дава кутивчето и шишето. Самурајот голта таблета, пие кока-кола.)

ДЕВОЈКАТА:

Разберете дека тоа не е добро!
(Самурајот и дава на Јованка, и таа голта таблета, пие кока-кола.)

ЈОВАНКА:

Зошто не е добро? Ама ме гребe грлото од ова.
(Јованка и дава на Партизанката, Партизанката голта таблета.)

ДЕВОЈКАТА:

Тоа е отров.

ХИТЛЕР:

Дотолку подобро.

(И Хитлер голта таблета.Шишето кока – кола е празно. Девојката го зема кутивчето.)

ДЕВОЈКАТА:

Не оставивте ништо за мене.

ШЕКСПИР:

Имав многу слична реченица во Ромео и Јулија.

(Ликовите почнуваат да се преобразуваат. Хилер почнува да се однесува како Самурајот, неговите движења, неговиот став. )

ХИТЛЕР (САМУРАЈ):

Каде ми е катаната?
(Самурајот почнува да се однесува како Шекспир, неговите движења, неговиот став.)

САМУРАЈОТ (ШЕКСПИР):

Мене ми треба инспирација. Што ќе ми е ова?
(Самурајот му ја дава катаната на Хитлер и влегува во сликата на Шекспир.)

САМУРАЈОТ (ШЕКСПИР):

Каде си Јорик, музо моја.

(Партизанката почнува да се однесува како Јованка. Се фаќа околу вратот.)

ПАРТИЗАНКАТА (ЈОВАНКА):

Го изгубив крстот. (кон Јованка) Во тебе ми е.

(Јованка го вади крстот.)

ЈОВАНКА (ХИТЛЕР):

Што ќе ми е крст. Го сакам кукастиот крст.

ХИТЛЕР (САМУРАЈ):

Земи го.(кон Партизанката (Јованка)) Моја ученичке, третата лекција е да научиш од туѓата борба.
(Хитлер (Самурај) ја вади катаната, Јованка (Хитлер) го вади мечот. Мечуваат. Шекспир почнува да се однесува како Партизанката.)

ШЕКСПИР (ПАРТИЗАНКА):

Јованка е Хитлер. Не и го давајте кукастиот крст.

(Јованка го соборува Хитлер (Самурај), му го откачува кукастиот крст и си го става.)

ШЕКСПИР (ПАРТИЗАНКА):

Каде е мојата петокрака?
(Партизанката (Јованка) му ја дава капата со петокрака на Шекспир.)

ПАРТИЗАНКАТА (ЈОВАНКА):

Господе, прости ми. Не сум вештерка. Капата ми беше подметната. Мразам пентаграми, сакам крстови.

(Партизанката (Јованка) го бакнува крстот.)

ДЕВОЈКАТА:(за себе)

Општо лудило. Не можам да избегам од тоа? До мене е?

ЈОВАНКА (ХИТЛЕР):

Mein Kampf. Verliere ich meinen Kampf. Verliere ich dann meinen Kampf.
ШЕКСПИР (ПАРТИЗАНКАТА):

Со фашисти да се биеме,

Слобода да добиеме.

ХИТЛЕР (САМУРАЈОТ):

Катана ва самураи но тамаши.

САМУРАЈ (ШЕКСПИР):

So minutes, hours, days, months, and years,
Pass'd over to the end they were created,
Would bring white hairs unto a quiet grave.
ПАРТИЗАНКАТА (ЈОВАНКА):
Ти си Хенри VI. Ти си мојот убиец и убиецот на мојот народ.

(Партизанката (Јованка) ја вади пушката и пука во Самурајот (Шекспир), тој паѓа.)

САМУРАЈОТ (ШЕКСПИР):

Јорик, пријателе. Доаѓам кај тебе.

СИТЕ:

Не!

(Самурајот (Шекспир) станува.)

САМУРАЈОТ (ШЕКСПИР):

Барам аплауз за добро одиграната улога.

(Вратата се отвара. Влегува светлина. Девојката се крие под клупата. Ликовите стојат.)
ДЕВОЈКАТА:

Ајде. Влегувајте во сликите.

СИТЕ:

Не сакаме.

(Ликовите слегуваат во публиката. Седнуваат.)

ДЕВОЈКАТА:

Ме оставате сама?

(Се слушаат чекори.)

7.ОТВОРЕН ПРЕЛУДИУМ

(На лап топ се вклучува „Месечева светлина“ композиција на пијано од Клод Дебиси. Влегува Водичот. Девојката стои.)
ВОДИЧОТ:

Која сте вие?

ДЕВОЈКАТА:

Авторката на оваа изложба.

ВОДИЧОТ:

Што барате во мојата приватна галерија во четити наутро?

ДЕВОЈКАТА:

Ја отворам изложбата.

(Водичот погледнува во сликите.)

ВОДИЧОТ:

Тоа се бели платна.

ДЕВОЈКАТА:

Тоа се слики. Ене ги.

(Ликовите стануваат. )

ЛИКОВИТЕ:

Еве не.

ВОДИЧОТ:

Аааааа....!

(Водичот сака да бега, вратата се затвора.)

ВОДИЧОТ:

Што сакате од мене!

ДЕВОЈКАТА:

Да седнете во публика.

ЛИКОВИТЕ:

Дојдете.

ВОДИЧОТ:

Што ќе ми правите?

ЛИКОВИТЕ:

Дојдете.

ВОДИЧОТ:

Не сакам!

ЛИКОВИТЕ:(заканувачки со шепот)

Сакате.

ВОДИЧОТ:

Вие не сте нормални! Отворете ја вратата!

ДЕВОЈКАТА:

Добро.

(Вратата се отвора, влегуваат петмината маскирани.)

ВОДИЧОТ:

Кои сте вие!? Каков срам за мојата галерија!

МАСКИРАНИТЕ:

Ние сме терористи.

ВОДИЧОТ:

Што барате овде!?

МАСКИРАНИТЕ:

Го бараме главниот, потоа бркаме работа.

ВОДИЧОТ:

Ќе викнам полиција.

МАСКИРАНИТЕ:

Секако.

(Тие вадат пиштоли и ги вперуваат во Водичот.)

ВОДИЧОТ:

Каков срам за мојата галерија.

МАСКИРАНИТЕ:

Вие сте срам за вашата галерија, а сега седнете во публика.

ЛИКОВИТЕ:

Дојдете.

(Водичот бавно и исплашено слегува во публиката. И Маскирените слегуваат по него.)

СИТЕ:

Седнете.

(Водичот седнува. Маскираните седнуваат.)
ДЕВОЈКАТА:

Како што гледате, а гледате, ова е мојата исложба. Прво платно, второ платно, трето платно, па и другите две. И сега јас наеднаш ќе добијам инспирација, бидејки сум сликар и ќе нашлакам нешто. Еве на пример, ќе нашлакам Самурај.

(Самурајот се качува на сцената.)

Самураите биле драмски писатели и пишувале крвави драми.

(Самурајот се поклонува и влегува во сликата на Шекспир.) 
Еве потоа ќе нашлакам една Партизанка.

(Партизанката се качува на сцената. Се поклонува.)

Партизанките биле многу побожни. Еве една партизанка, која е прогласена за светица.

(Партизанката го бакнува крстот и влегува во сликата на Јованка.)

Хитлер ќе го нашлакам.

(Хитлер се качува на сцената. Се поклонува.)

Хитлер бил јапонец. Знаел многу од вештините на воините. Бил голем мечувалец.

(Хитлер влегува во сликата на Самурајот.)

Шекспир.

(Шекспир се качува на сцената. Се поклонува.)

Шекспир всушност е жена. Се борела во Втората Светска Војна против фашистите. Се срамела да каже дека е жена, зашто фашистите не сакале жени.

(Шекспир влегува во сликата на Партизанката.)

Јованка.
(Јованка се качува на сцената. Се поклонува.)

Јованка е француски фашист. Сакала да стане сликарка, и да наслика нова мапа на светот. 

(Јованка влегува во сликата на Хитлер.)

А јас ќе застанам пред оваа мала инсталација, како склулптура на дваесет и првиот век. Можеби по шеесет години мојот автопортрет ќе се продава на лицитација, но сега...заборавете ме.
ВОДИЧОТ:

Што зборуваш ти! Се си испомешала. Шекспир е маж. Јованка е жена. Самураите биле јапонски воини. Хитлер не бил добар, а партизанката не верувала во Господ. Излегувај од мојата галерија!

(Водичот сваќа дека е сам, а околу него петмината маскирани. Тие го креваат.)

ВОДИЧОТ:

Пуштете ме! Каде ме носите! Неееее! Пуууштете мееее!

(Маскираните го носат некаде надвор)
8.БЕЗ ПРАВЕЦ
(Сите ликови од сликите се во своите вистински слики. На лап топ се пушта Фантазија од Моцарт во D- moll. )

ДЕВОЈКАТА:

Кога се е мирно, мене ми доаѓаат многу мрачни мисли. Тогаш си ги мразам колковите. Забите не ми се доволно бели. Се ми е тесно и сакам да избегам, ама како да сум врзана за едно исто место. Гледам многу филмови. Сакам да си купам кола и да возам по автопат.
(Девојката оди кон сликите.)
ДЕВОЈКАТА:

Е еееее! Живи сте!

(Ликовите од сликите и намигнуваат.)

ДЕВОЈКАТА:

Дојдете! Убаво ми е со вас!
(Шекспир излегува од сликата.)

ШЕКСПИР:

Дотолку поубаво ни е нас.

ДЕВОЈКАТА:

Почнувам да го сакам животот!
(Јованка излегува од сликата.)
ЈОВАНКА:

Грев е да не го сакаш животот.

ДЕВОЈКАТА:

Колку е убаво што сме овде!

(Самурајот излегува од сликата.)

САМУРАЈОТ:

А каде сме?

ДЕВОЈКАТА:

Овде!

(Хитлер излегува од сликата.)

ХИТЛЕР:

А што е тоа овде?

ДЕВОЈКАТА:

Галерија.

(Партизанката излегува од сликата.)

ПАРТИЗАНКАТА:
А зошто сме овде?
ДЕВОЈКАТА:

Затоа што сте. Еве сте.

ЈОВАНКА:

А во кој правец треба да продолжиме?

ДЕВОЈКАТА:

Вие не продолжувате, продолжувам јас.

ХИТЛЕР:

Навистина?

ДЕВОЈКАТА:

Добро, не сега, кога ќе се разбудам.

САМУРАЈОТ:

Од што?

ДЕВОЈКАТА:

Од сонот.

ШЕКСПИР:

Стигнавме до крајот на драмата.

КРАЈ

